
Ágrip 
 

Þessi greinargerð er hluti af tvíþættu meistaraverkefni í Hagnýtri menningarmiðlun við 

Háskóla Íslands. Annars vegar er greinargerð með fræðilegum bakgrunni og rannsókn, 

og hins vegar útvarpsþættir sem voru unnir upp úr viðtölum sem höfundur tók. Hægt er 

að skilgreina jafnrétti sem það ástand sem ríkir þegar allir einstaklingar sem tilheyra 

ákveðnum hópi njóta sömu réttinda og eru ekki útilokaðir á grundvelli ákveðinna þátta. 

Það má segja að á Íslandi ríki formlegt lagalegt jafnrétti og stór skref hafa verið tekin til 

að jafna bilið á milli kynja, en þrátt fyrir það er ýmsu ábótavant og rannsóknarspurning 

þessarar greinargerðar er hvort Ísland sé í raun sú jafnréttisparadís sem fólk vill vera láta. 

Til að leggja mat á það voru alþjóðleg gögn og opinbert stöðumat skoðað og einnig tekin 

rýnisviðtöl til að fá dýpri skilning á upplifun íslenskra kvenna. Stiklað er á stóru í sögu 

jafnréttisbaráttu kvenna á Íslandi og fjallað um stofnun Kvenréttindafélagsins, 

kvennafrídaginn, kjör Vigdísar Finnbogadóttur og róttæk frumvörp sem hjálpuðu stöðu 

kvenna. Listi Sameinuðu þjóðanna þar sem aðildarríkjum er raðað eftir árangri við að ná 

heimsmarkmiðunum sýnir að Ísland var í 29. sæti árið 2021 yfir heildina. Ísland var í 

fyrsta sæti á kynjabilslista Alþjóðaefnahagsráðsins fyrir árið 2021, tólfta árið í röð. Í 

glerþakslista The Economist situr Ísland í öðru sæti á eftir Svíþjóð árið 2021. Lög nr. 150, 

um jafna stöðu kynjanna, voru uppfærð árið 2020 en þau eru mjög mikilvæg fyrir 

jafnréttisbaráttu því þar kemur fram að bannað sé að mismuna á grundvelli kyns á 

nokkurn hátt. Hefur forsætisráðuneytið greint og gefið út skýrslu um stöðu jafnréttis, sem 

var miðlað á Jafnréttisþingi árið 2020, þar sem fjallað er um hinar ýmsu víddir jafnréttis. 

Helstu niðurstöður þar voru meðal annars gögn um þróun atvinnuþáttöku kvenna og 

aðgerðir vegna #MeToo. Niðurstöður úr einstaklingsviðtölum sem höfundur tók við 

gagnavinnslu gefa til kynna að margt hafi áunnist í jafnréttisbaráttunni á Íslandi. Sem 

dæmi má nefna ýmis félagsleg kerfi, s.s. leikskóla, skiptingu fæðingarorlofs og 

getnaðarvarnir. En enn er kallað eftir því að víkka út femíníska skilgreiningu og að halda 

hurðinni opinni fyrir öðrum kynjum og jaðarsettum hópum. 

Abstract 
 

This thesis is part of a twofold master's project in Applied Cultural Studies and 

Communication at the University of Iceland. One part is this analysis with a theoretical 

background and research, and the other is a radio program that was compiled from 

interviews that the author took. Equality can be defined as the situation that prevails when 

all individuals belonging to a certain group enjoy the same rights and are not excluded on 

the basis of a certain factor. It can be said that there is a formal legal equality in Iceland 

and big steps have been taken to close the gender gap, but that being said there are still 

some deficiencies and the research question of this report is whether Iceland is in fact the 

Equality Paradise that it is made out to be. To assess this the thesis looks at international 

data and official status assessments, and review interviews were conducted to gain a 

deeper understanding of the experience of Icelandic women. The history of the womens 

rights battle in Iceland is discussed, such as the establishment of the Women's Rights 

Association, the Women's Day off, the election of Vigdís Finnbogadóttir and radical bills 

that helped the position of women in particular. Iceland is in 29th place in the ranking of 

how the UN member states are succeeding in the world goals in 2021. Iceland was in first 

place on the Gender Gap List of the World Economic Council for the year 2021, for the 

twelfth year in a row. In The Economist Glass ceiling index Iceland is in second place, 

after Sweden, in 2021. The law on equal status for the sexes was updated in 2020, but 

that law no. 150 on gender equality was an important piece of legislation, which states 

that discrimination on the basis of sex is prohibited in any way. The Prime Minister's 

Office has analyzed and published a report on the status of gender equality, which was 

presented at the Gender Equality Session in 2020, where many different dimensions of 

gender equality are discussed. The results of individual interviews indicate that much has 

been achieved in the fight for equality in Iceland, for example social systems like 

kindergartens, the division of maternity leave and contraception, but there is a call for a 

broader scope of feminism and inclusion in modern times and keeping the door open for 

other genders and marginalized groups. 

1 Inngangur  

Hægt er að skilgreina jafnrétti sem það ástand sem ríkir þegar allir einstaklingar sem 

tilheyra ákveðnum hópi njóta sömu réttinda og hljóta sömu tækifæri innan samfélagsins 

og einstaklingar eru ekki útilokaðir á grundvelli ákveðinna þátta. Jafnrétti er vítt hugtak 

og nær yfir allar skilgreiningar og þætti fólks, hvort sem það er stétt, litarhaft, kynhneigð, 

fötlun eða annað. Erfitt getur reynst að greina hvað algjört jafnrétti sé og hvenær því sé 

náð að fullu. Dr. Þorgerður Einarsdóttir (2020) tekur svo til orða að líkja mætti mælingu 

á jafnrétti við mælingu á greind. Þar sem greind er mæld á greindarprófum er þá jafnrétti 

það sem jafnréttismælingar mæla? Erfitt getur reynst að ná yfir alla þá þætti sem gætu 

haft áhrif á jafnrétti og er það mismunandi hvernig ólíkir hópar skilgreina hvenær jafnrétti 

sé náð. Hafa margir hópar, hvort sem það eru vinnustaðir, tómstunda- og 

félagsmiðstöðvar, eða þjóðir, það markmið að minnka ójöfnuð og þá helst ójöfnuð á milli 

kynjanna. Ísland er þar á meðal.  

 Í 65. grein stjórnarskrár Íslands kemur fram að konur og karlar skuli njóta jafns 

réttar í hvívetna (Lög nr. 33 um Stjórnarskrá Íslands). Það má því segja að á Íslandi ríki 

formlegt kynjajafnrétti, en það felur í sér lagalegt jafnrétti. Í samanburði við mörg önnur 

lönd í heiminum hafa stór skref verið tekin hér til að jafna bilið; konum hefur fjölgað 

talsvert á Alþingi á síðastliðnum áratugum og þar hafa verið samþykktar lagabreytingar 

með það að markmiði að auka jafnrétti fyrir almenning. Atvinnuþátttaka kvenna á Íslandi 

er með því hæsta sem þekkist á heimsvísu, en þó er einkennandi fyrir íslenskan 

vinnumarkað að mikil kynjaskipting er á milli starfsgreina og enn eru sumar námsgreinar 

í háskólum landsins svokallaðar „kvenna- eða karlagreinar“. Þá eru karlar yfirleitt ofar 

í valdastigum atvinnulífsins en konur. Árið 2014 undirrituðu íslensk stjórnvöld 

yfirlýsingu um að fylgja jafnréttissáttmála Sameinuðu þjóðanna um kynjajafnrétti og 

valdeflingu kvenna. Þar er tekið fram að Ísland muni halda áfram að styðja 

jafnréttisbaráttu á alþjóðlegum vettvangi með margvíslegum hætti. til dæmis með því að 

vera framsækið og til fyrirmyndar á sviði jafnréttismála í alþjóðasamfélaginu (Stjórnarráð 

Íslands, 2021, Um jafnrétti kynjanna). Þann 3. júlí 2021 undirritaði forsætisráðherra 

Íslands, Katrín Jakobsdóttir, skuldbindingar Íslands í átaksverkefni UN Women sem ber 

heitið Kynslóð jafnréttis (e. Generation Equality), en það inniheldur 23 skuldbindingar 

sem hafa það markmið að uppræta kynbundið ofbeldi alls staðar í heiminum (Stjórnarráð 

Íslands, 2021, Forsætisráðherra kynnir skuldbindingar Íslands í Kynslóð jafnréttis). 

Ísland hefur vakið athygli fyrir þá framsækni og sagði A. Blinken, utanríkisráðherra 

Bandaríkjanna, í yfirlýsingu sem gefin var út þann 17. júní 2021 „..We acknowledge 

Iceland‘s impressive record and advocacy for the advancement of women‘s rights...“. (US 

Department of State, 2021). Einnig varð Ísland fyrir valinu fyrir alþjóðlega ráðstefnu sem 

ber heitið Reykjavík Global Forum: Women Leaders, en Ísland var talið góður vettvangur 

vegna orðspors og velgengni á alþjóðlegum mælikvörðum. Margar þekktar konur hafa 

komið fram á ráðstefnunni, til dæmis Katrín Jakobsdóttir, forsætisráðherra Íslands og 

Hillary Clinton, fyrrum utanríkisráðherra Bandaríkjanna (Reykjavik Global Forum, 

2021). 

 Utan opinbera kerfisins hefur orðið mikil vitundarvakning þar sem félagslegar 

bylgjur hafa hver á fætur annarri vakið athygli á duldu óréttlæti í samfélaginu og hefur sú 

vitundarvakning eflst með aukinni notkun samfélagsmiðla og snjallsíma þar sem 

samfélagsumræðan hefur færst nær einstaklingnum. Hér má meðal annars nefna #MeToo 

og #kvennastarf. 

 En er Ísland þessi svokallaða jafnréttisparadís sem það gefur sig út fyrir að vera? 

Ef svo er, af hverju er það og af hverju gengur það ekki upp í sumum heimshlutum? 

Hvaða hindranir standa í vegi fyrir því að jafnrétti náist að fullu hér á Íslandi? Til að svara 

spurningunni verður rýnt í lista frá viðurkenndum alþjóðastofnunum og undirþættir 

metnir og bornir saman við sambærileg gögn hér á landi. Þar ber helst að nefna hvernig 

Ísland stendur sig í að innleiða sjálfbærnimarkmið Sameinuðu þjóðanna, kynjabilslistann 

frá Alþjóðaefnahagsráðinu og jafnréttisskýrslu frá Forsætisráðuneytinu frá árinu 2019. 

Því verður veitt sérstök athygli hvernig heimsfaraldurinn Covid-19 hefur haft áhrif á 

jafnrétti á heimsvísu. Til viðbótar við opinber gögn verða tekin eigindleg viðtöl við 

fræðafólk í viðeigandi greinum til að fá þeirra álit og einnig tekur höfundur viðtöl við 

ungar konur sem segja sína sögu og skoðanir á málefninu, hvaða hindranir þær hafa 

upplifað á eigin skinni og hvaða lausnir þær sjá í þeim málum. Það á þó við um þessar 

rannsóknir, eins og allar rannsóknir sem eru unnar með eigindlegum aðferðum að 

félagslegur veruleiki er afstæður og túlkun hvers og eins háð síbreytilegu samhengi. Út 

frá þessum viðtölum verða ákveðin mynstur og þemu greind, og hvort þau séu í samræmi 

við fyrri gögn og rannsóknir sem notast verður við. Samhliða greinargerðinni voru unnir 

útvarpsþættir sem bera heitið Jafnréttisparadísin sem er vísun í hinn þekkta frasa um 

stöðu jafnréttis á Íslandi, en því fylgir þó ákveðin kaldhæðni.  

 Í þessari greinargerð verður jafnrétti á grundvelli kyns fyrst og fremst tekið fyrir, 

en aðrir þættir sem samtvinnast kynjajafnrétti koma fyrir þegar við á. Þegar jafnrétti 

kynjanna er til umræðu er yfirleitt talað um kynin innan kynjatvíhyggjunar (e. gender 

binary). Þá er gengið út frá því að kynin séu tvö og séu algjörar andstæður í háttum og 

líffræði. Á undanförnum árum hefur umræðunni farið fram og eru einstaklingar sem 

skilgreina sig hvorki sem konu né karl viðurkenndir sem einstaklingar með hlutlausa 

kynskráningu samkvæmt íslenskum lögum (Lög nr. 80/2019 um kynrænt sjálfstæði). En 

þar sem gögn sem notast verður við byggja á tvískiptri kynjabreytu verður hún notuð 

nema annað sé tekið fram.  

2 Sögulegt ágrip af jafnréttisbaráttu kvenna á Íslandi  

2.1 1900-1945 

Íslensk jafnréttisbarátta helst í hendur við sjálfsstæðisbaráttu Íslands, en 

byltingarstraumar bárust til Íslands í kjölfar stjórnarbyltingar í París og kveiktu umræður 

og hugmyndir hjá íslensku þjóðinni, ekki síst langskólagengnu fólki. Árið 1907 stofnaði 

Bríet Bjarnhéðinsdóttir Kvenréttindafélag Íslands og var einnig fyrsti formaður þess. Hún 

fylltist innblæstri og fékk hvatningu frá erlendum súffragettuhreyfingum, þá einna helst 

á Norðurlöndum, Bretlandi og Bandaríkjunum. Hin alþjóðlega súffragettuhreyfing er 

iðulega tengd við fyrstu bylgju femínisma. Sú hugmynd að 

berjast fyrir sjálfstæði Íslands gat ekki einungis átt við helming 

þjóðarinnar enda voru konur stór hluti af baráttunni, með því 

að skipuleggja kröfugöngur og -fundi og leggja orð í belg með 

greinaskrifum (Brynhildur Heiðar- og Ómarsdóttir, 2020). Þá 

má einnig nefna Kvennablaðið sem Bríet Bjarnhéðinsdóttir 

ritstýrði. Íslenskar konur öðluðust kosningarétt árið 1915, sem 

og kjörgengi til Alþingis. Fyrst um sinn áttu þessi lög við um 

konur yfir fertugu en var breytt árið 1920 til jafns til karlmenn. 

Kvennalistinn var stofnaður með því markmiði að koma inn meiri stefnum sem væru 

konum og börnum í hag. Konur voru í miklum minnihluta á Alþingi á þessum tíma þar 

sem það reyndist konum erfitt að fá sæti á kosningalistum, hvað þá að ná kjöri á Alþingi. 

Ingibjörg Bjarnason var fyrst kvenna til að ná sæti á Alþingi árið 1922, en hún bauð sig 

fram fyrir Kvennalistann. Guðrún Lárusdóttir var svo önnur kvenna til að ná kjöri á 

Alþingi árið 1930 og voru þær um stund tvær á Alþingi. Hlutfall kvenna á þingi hækkaði 

ekki fyrr en á áttunda áratugnum. Einnig stóð atvinnuþáttaka kvenna í stað en hlutfall 

vinnandi kvenna var um 30% við upphaf 20. aldarinnar og þar til eftir seinni 

heimsstyrjöldina. Árin 1927-1945 einkenndust af hálfgerðu aðgerðaleysi stjórnvalda þar 

sem talið var að konur hefðu hlotið fullt og formlegt lagalegt jafnrétti (Erla Hulda 

Halldórsdóttir o.fl., 2020).  

 

Mynd 1. Kvennablaðið. 

2.2 1945-1970 

Stríðs-, kreppu- og millistríðsárin einkenndust af nokkurri stöðnun í jafnréttisbaráttunni 

en þó var eitthvað um framfarir á einstökum sviðum. Mannréttindayfirlýsing Sameinuðu 

þjóðanna var samþykkt á allsherjarþingi þeirra árið 1948 og með henni skuldbundu 

íslensk stjórnvöld sig til að innleiða frekara jafnrétti þar sem íslensk lög uppfylltu ekki 

innihald samningsins að fullu, svo sem rétt einstaklinga til sömu launa fyrir sömu störf. 

Urðu því til lagaákvæði um jöfn kjör kynjanna en samt tíðkaðist að launakjör kvenna 

væru lakari en karla. Þetta tímabil einkenndist af því að ýmis frumvörp voru sett fram á 

Alþingi til að auka jafnrétti kynjanna en ekki náðu þau öll að verða að lögum. Árið 1960 

var hlutfall útivinnandi kvenna um þriðjungur af vinnumarkaði. Af þeim konum var 

rúmur fjórðungur giftur, en einnig hafði fjöldi barna áhrif á atvinnuþáttöku kvenna. Um 

áratug síðar var hlutfall útivinnandi kvenna komið upp í 50%. Eitt af því sem hafði áhrif 

á það var getnaðarvarnarpillan sem varð aðgengileg fyrir íslenskar konur árið 1966. Hún 

hafði mikil áhrif á hag kvenna þannig að þær gátu frekar stjórnað sínum barneignum. 

Ýmislegt kraumaði í jafnréttisbaráttu kvenna erlendis, en þeir straumar náðu til Íslands 

undir lok áttunda áratugarins sem í kjölfarið hafði áhrif inn í framtíðina (Erla Hulda 

Halldórsdóttir o.fl., 2020). 

2.3 1970-1995 

Á þessu tímabili varð til sterkari rödd meðal kvenna í jafnréttisbaráttunni ásamt ýmsum 

samfélagsbreytingum sem leiddu til róttækra lagabreytinga. Árið 1970 var 

Rauðsokkahreyfingin stofnuð. Hún var róttækt femínískt félag sem barðist fyrir auknum 

borgaralegum 

réttindum kvenna á 

atvinnumarkaði og inni 

á heimilunum. Tengja 

má þetta tímabil við 

aðra bylgju femínisma 

þar sem róttækni, 

borgaraleg réttindi og 

kvenfrelsi voru 

áherslupunktarnir. Mynd 2. Kvennafrídagur 1975. 

Rauðsokkurnar voru með óvenjulega stjórnskipan, en þar var engin formleg stjórn eins 

og almennt tíðkast hjá frjálsum félagasamtökum, það er að segja að félagar kjósi formann 

og stjórn. Rauðsokkurnar slitu félaginu 1982 þar sem flestar þeirra gengu inn í önnur 

samtök. Mikil þáttaskil urðu hér á landi vorið 1973 þegar samþykkt voru lög um að ríkið 

myndi taka þátt í að byggja upp og sjá um rekstur á dagvistarstofnunum. Konur voru í 

síauknum mæli að verða meiri þátttakendur í atvinnulífinu og vantaði því öruggan stað til 

að sjá um ung börn. Í sögulegu samhengi er þetta talið stórt skref til jafnréttis á 

atvinnumarkaði. Það sama ár náðist samkomulag um að sveitarfélögin myndu greiða allt 

að 60% af rekstri dagvistarheimila (Sigríður Th. Erlendsdóttir, 1993). Allsherjarþing 

Sameinuðu þjóðanna samþykkti að helga áratuginn 1975-1985 málefnum kvenna. Ýmis 

íslensk kvennasamtök og félög tóku sig saman og boðað var til mótmæla þann 24. 

október, sem er einmitt dagur Sameinuðu þjóðanna. Talið er um að 25.000 konur hafi lagt 

niður vinnu þennan dag, jafnt launuð sem ólaunuð störf, til að sýna fram á mikilvægi 

vinnuframlags kvenna. Samstöðufundur fór fram á Lækjargötu í Reykjavík og vakti þessi 

fyrsti kvennafrídagur heimsathygli (Erla Hulda Halldórsdóttir o.fl., 2020). Ýmis 

mikilvæg jafnréttisfrumvörp urðu að lögum á þessum árum, þar á meðal fyrstu lög um 

fóstureyðingar árið 1975, einnig voru fyrstu svokölluð jafnréttislög samþykkt á Alþingi 

árið 1976. Þau voru seinna uppfærð með ákvæði þar sem ríkisstjórninni var gert að semja 

aðgerðaáætlun og gefa út skýrslu um árangur hennar. Árið 1980 voru samþykkt lög um 

að allar konur fengju þrjá mánuði í fæðingarorlof og greiðslur í sex mánuði úr 

almannatryggingakerfinu. Í lögunum var einnig ákvæði um bann við uppsögnum á meðan 

kona væri í fæðingarorlofi. Nefnd var skipuð árið 1986 til að fjalla um 

fæðingarorlofslögin. Hún lagði til að fæðingarorlof yrði lengt í áföngum í sex mánuði 

(Erla Hulda Halldórsdóttir o.fl., 2020). Þann 29. júní 1980 var Vigdís Finnbogadóttir fyrst 

kvenna á heimsvísu til að verða lýðræðislega þjóðkjörinn forseti. Hún var áður 

leikhússtjóri og var hvött af kvennahreyfingum til að bjóða sig fram. Hún var eina konan 

í framboði á móti þremur vel þekktum körlum. Vigdís var fráskilin einstæð móðir og bar 

með sér strauma nýrra tíma, ólíkt hinum frambjóðendunum. Ýmsir urðu til að efast um 

hæfni hennar meðan á kosningabaráttunni stóð og eitthvað inn í hennar forsetatíð, þar 

sem ekki var talið viðeigandi að kona gegndi þessu embætti. Fékk hún oft kjánalegar 

spurningar í kosningabaráttunni varðandi hjúskaparstöðu sína, uppeldi barns síns og það 

að hún hefði gengið í gegnum krabbameinsmeðferð þar sem annað brjóst hennar var 

fjarlægt. Því 

síðastnefnda 

svaraði hún þannig 

að það stæði nú ekki 

til að vera með 

þjóðina á brjósti. 

Kjör hennar vakti 

heimsathygli og var 

mikilvægur áfangi í 

jafnréttisbaráttunni. 

Þarna fengu íslenskar konur sterka fyrirmynd um að þær væru gjaldgengar í æðstu 

embætti þjóðarinnar (Erla Hulda Halldórsdóttir o.fl., 2020). Allt hafði þetta áhrif á hag 

kvenna og atvinnuþáttaka þeirra snarhækkaði á þessum áratugum og um aldamótin var 

hún komin rétt undir 90% (Erla Hulda Halldórsdóttir o.fl., 2020). 

2.4 1995-2020 

Árið 1997 voru lög um fæðingarorlof uppfærð þannig að feður áttu rétt á tveggja vikna 

óframseljanlegu orlofi sem þeir gátu nýtt sér á fyrstu átta vikum eftir fæðingu barns, en 

ef rétturinn var ekki nýttur féll hann niður. Heildarendurskoðun á lögunum var samþykkt 

árið 2000. Þá áttu foreldrar samtals rétt á 9 mánaða orlofi þar sem báðir foreldrar fengu 

óframseljanlega þrjá mánuði og aðra þrjá sem þeir gátu skipt á milli sín. Nýta átti þennan 

rétt áður en barnið yrði 18 mánaða. Lögin frá árinu 2000 breyttu fæðingarorlofskerfinu á 

Íslandi og með feðraorlofi var einnig fyrst fyrir alvöru farið að huga að jafnrétti kynjanna 

(Fríða Rós Valdimarsdóttir, 2005). Í alþingiskosningum árið 2009, í kjölfar 

efnahagshrunsins, var brotið ákveðið glerþak þar sem aldrei 

höfðu fleiri konur verið kjörnar inn á þing og fyrsta konan, 

Jóhanna Sigurðardóttir, varð forsætisráðherra. Ríkisstjórn 

hennar var skipuð jafn mörgum konum og körlum (Erla 

Hulda Halldórsdóttir o.fl., 2020). Þann 23. júlí 2011 fór fyrsta 

Druslugangan fram á Íslandi, að kanadískri fyrirmynd. 

Hugmyndin um að skila skömminni var gegnumgangandi 

stefið, kynferðisbrot áttu ekki að vera á ábyrgð þolenda. 

Mynd 3. Vigdís Finnbogadóttir. 

Mynd 4. Jóhanna 
Sigurðardóttir. 

Önnur bylting varð vorið 2015, 

brjóstabyltingin eða Free the 

Nipple, þar sem 

framhaldsskólastelpa birti 

mynd af sér berbrjósta á 

samfélagsmiðlinum Twitter. 

Þetta kom af stað umræðu um 

hefndarklám og það að mæður 

þyrftu að halda sig til hlés á 

meðan þær gæfu börnum sínum brjóst. Sama ár komu 10. bekkjar stúlkur úr Hagaskóla 

fram í hæfileikakeppninni Skrekkur og báru sigur úr býtum með atriði sínu Elsku stelpur 

sem fjallar um áreitnina sem stelpur þurfa að ganga í gegnum frá unga aldri, en fyrsta 

setningin í verkinu er „Ég var 10 ára þegar ég var fyrst kölluð hóra...“ (Erla Hulda 

Halldórsdóttir o.fl., 2020). Með komu samfélagsmiðla eftir 2010 voru þeir oft nýttir til að 

koma skilaboðum áleiðis og hafa áhrif, með til dæmis ákveðnum myllumerkjum, en 

notkun samfélagsmiðla er dæmi um hvernig fjórða bylgja femínisma virkar. Myllumerkin 

#þöggun, #6dagsleikinn og #kvennastarf hafa verið notuð til að merkja herferðir til að 

vekja athygli á málefni innan femínisma. Sú stærsta og róttækasta hingað til hefur þó án 

efa verið #MeToo bylgjan. Þessi fyrsta MeToo bylgja, sem og fleiri félagsleg hreyfiöfl, 

höfðu mikil áhrif á íslenskt samfélag og stjórnsýslu (Erla Hulda Halldórsdóttir o.fl., 

2020). 

 Katrín Jakobsdóttir varð forsætisráðherra árið 2017, önnur kvenna í íslenskri 

stjórnmálasögu. Ýmis róttæk frumvörp hafa komið fram í stjórnartíð hennar, og þar má 

til dæmis nefna löggjöf um þungunarrof sem var uppfærð árið 2019 og var mjög umdeild 

í hópi íhaldssamra þingmanna. Einnig var samþykkt frumvarp um kynferðislega friðhelgi 

þannig að ekki megi deila nektarmyndum af öðrum án samþykkis. Lög um fæðingarorlof 

voru uppfærð aftur árið 2020 þar sem foreldrar fengu hvort um sig 6 mánuði (orlofið er 

nú 12 mánuðir í heild) með sex vikur framseljanlegar þeirra á milli. En fjallað verður 

ítarlegar um árangur núverandi ríkisstjórnar seinna í greinargerðinni. 

Mynd 5. Elsku Stelpur 

2.5 Samantekt  

Mikil róttækni í kvennabaráttu síðastliðna öld hefur skilað sér í framsækinni 

jafnréttisstefnu hérlendis, þar má nefna helst framtök eins og Kvennablaðið, 

Kvennalistann, Rauðsokkurnar, Kvennafrídaginn og framboð Vigdísar Finnbogadóttur. 

Með þeim samfélags- og hugarfarsbreytingum sem orðið hafa fylgja oftar en ekki 

lagabreytingar sem hafa raunáhrif á stöðu kvenna. Atvinnuþátttaka kvenna jókst til að 

mynda verulega þegar leikskólar komu til sögunnar. Það má læra það af sögunni að hlutir 

sem herja á alla heimsbyggðina skera undan réttindum jaðarsettra og láta mannréttindi 

staðna eins og gerðist á stríðsárunum.  

3 Alþjóðleg viðmið og staða Íslands á heimsvísu 

3.1 Sjálfbærnimarkmið Sameinuðu þjóðanna  

Árið 2019 settu Sameinuðu þjóðirnar (e. The United Nations) fram sjálfbærnimarkmið (e. 

Sustainable goals) með það að markmiði að stuðla að framgangi friðar og samvinnu milli 

aðildarríkja. Þetta eru sautján markmið með undirflokka þar sem stefnt er að sjálfbærara 

samfélagi fyrir árið 2030 og byggjast á efni frá aðildarríkjum SÞ aftur til uppphafs tíunda 

áratugar síðustu aldar. Nú starfar sérdeild innan SÞ um heimsmarkmiðin (e. The Division 

for Sustainable Development Goals) sem vinnur að því að meta árangur aðgerða og hve 

langt er í land að ná settum markmiðum. Það er svo undir einstökum aðildarríkjum komið 

að innleiða markmiðin í sínu heimalandi. Þau markmið sem samræmast þessu verkefni 

eru markmið númer 3 en fyrst og fremst markmið númer 5.  

 Markmið númer 3 er heilsa og lífslíkur og miðar að 

því að stuðla að heilbrigðu líferni og vellíðan fyrir allt 

samfélagið, alla ævi. Undirmarkmið númer 3.7 snýr að 

aðgengi fólks að heilbrigðisþjónustu á sviði kynheilbrigðis og 

á því helst við þetta verkefni. Í skýrslu sérdeildar um 

heimsmarkmiðin fyrir árin 2020 og 2021 kemur fram að tíðni 

ótímabærra þungana (15-19 ára) hefur lækkað talsvert. 

Árið 2000 var hlutfallið 56 þunganir á hverjar 1000 stúlkur 

en árið 2020 stóð hlutfallið í 41 þungun af 1000 stúlkum. Á heimsvísu hefur verið lækkun 

á hlutfalli kvenna sem látast af barnsburði, en það voru um 295 þúsund konur árið 2017 

en það er 4% lækkun síðan árið 2015 og 38% lækkun síðan árið 2000. Meirihluti þessara 

dauðsfalla verður í fátækari löndum í Afríkuríkjum sunnan Sahara. Hlutfall kvenna sem 

fá aðstoð við fjölskylduáætlun (e. family planning) hefur 

staðnað við 77% árið 2021, en þar af hafa aðeins 56% kvenna 

í sunnan-Sahara ríkjunum hlotið álíka aðstoð og aðeins 52% 

í Eyjálfu (fyrir utan Ástralíu og Nýja-Sjáland) (Sustainable 

Development Goals Goal 3, 2021).  

 Markmið númer 5 er jafnrétti kynjanna og miðar að 

því að tryggja jafnrétti og valdefla stúlkur og konur. Öll 

undirmarkmið eiga við en þó sérstaklega undirmarkmið 

Mynd 6. Heimsmarkmið númer 3. 

Mynd 7. Heimsmarkmið númer 5. 



 

 16 
 
 

númer 5.4 og 5.5 sem eiga við verkaskiptingu á heimilinu og utan þess. Í skýrslum um 

árangur tengdan markmiðinu sem sérdeild heimsmarkmiðanna gaf út árin 2020 og 2021 

kemur fram að náðst hefur árangur á einhverjum sviðum en þó er langt í land í að jafnrétti 

kynjanna náist að fullu á heimsvísu. Þá hefur heimsfaraldurinn Covid-19 sérstaklega skert 

réttindi kvenna og seinkað framgangi kynjajafnréttis. Þrír af hverjum fjórum 

heilbrigðisstarfsmönnum á heimsvísu eru kvenmenn og álag á þær stéttir hefur aukist til 

muna í kjölfar heimsfaraldursins. Þá má nefna að samanborið við karlmenn eru kvenmenn 

líklegri til að eyða allt að þrisvar sinnum meiri tíma í ólaunaða vinnu á borð við 

umönnunarstörf tengd börnum eða öldruðum ættingjum og má álykta að það hlutfall hafi 

hækkað í kjölfar lokunar skóla vegna Covid-19. Einnig gefa tölur frá ýmsum ríkjum SÞ 

til kynna að heimilisofbeldi gegn konum og börnum hafi aukist á tímum 

samkomutakmarkana.  

 Gögn frá 2019 sýna að ein af hverjum fimm stúlkum var gift undir lögaldri á 

heimsvísu, en það hlutfall hefur lækkað talsvert þar sem ein af hverjum fjórum stúlkum 

var gift undir lögaldri árið 2004. Hlutfall kvenna á þjóðþingum hefur aðeins hækkað frá 

árinu 2015 þegar kvenmenn voru með 22,3% af þingsætum á heimsvísu, en fram til ársins 

2020 hækkaði sú tala í 24,9%. Hlutfall kvenstjórnenda í fyrirtækjum var 25% árið 2000 

en árið 2019 var það komið upp í 28%. Þrátt fyrir þetta eru 39% vinnandi fólks í heiminum 

konur. Í gögnum frá árinu 2020 kemur fram að í um 60 ríkjum heims sé enginn lagalegur 

grundvöllur til þess að óupplýst samþykki sé talið nauðgun. Mikið er um misgreiningu í 

lögum þar sem yfir 90% ríkjanna tilgreina í lögum að það megi ekki mismuna á grundvelli 

kyns en um helmingur þeirra hindrar konur í að vinna í ákveðnum greinum og um 

fjórðungur veitir þeim ekki sama rétt til að ganga í hjónaband eða sækja um skilnað 

(Sustainable Development Goals Goal 5, 2021).  

3.1.1 Staða Íslands 

Árlega gefa SÞ út lista yfir það hvernig aðildarríkin standa sig í að ná 

heimsmarkmiðunum. Árið 2021 var Ísland í 29 sæti af 165 ríkjum, með 78.2 stig af 100 

mögulegum. Finnland, Svíþjóð og Danmörk verma fyrstu þrjú sætin og Noregur er í því 

sjöunda. Bandaríkin sitja þremur sætum fyrir neðan Ísland, í 32. sæti. Það helsta sem 

dregur Ísland niður er stöðnun eða lítil framþróun í nokkrum af markmiðunum. Markmið 

númer 3, Heilsa og lífslíkur er á uppleið að nálgast ásett markmið Sameinuðu þjóðanna. 

Ótímabærar þunganir voru um 6 á hverjar 1000 stúlkur árið 2020 en hefur sú talað lækkað 

gífurlega, eða um 19 þunganir á hverjar 1000 stúlkur síðan árið 2000. Andlát mæðra 

vegna barnsburðar hafa hins vegar staðið í stað síðan árið 2000 en þá var hlutfallið 6 

andlát fyrir hver 100.000 fæðingar, en hlutfallið árið 2020 var 4 andlát fyrir hverjar 

100.000 fæðingar. Ekki komu fram upplýsingar um aðgegni kvenna að 

fjölskylduskipulagningu. Fram kemur að eftirfarandi sjálfbærniheimsmarkmiðum hafi 

verið náð á Íslandi (sjá mynd 9).  

 

Markmið númer fimm er eitt af þeim sem kemur hvað verst út fyrir Ísland þar sem árangur 

hefur staðnað. Hlutfall kvenna sem skipa alþingissæti hefur lækkað síðan 2017. Einnig er 

um 11,5% óútskýrður launamunur á milli kynjanna árið 2016, en hann var tæplega 20% 

árið 2004. Hins vegar hefur hlutfall kvenna á atvinnumarkmarkaðinum verið í hærra lagi 

síðan mælingar hófust eftir aldamótin, en þáttaka kvenna er um 90%. Aftur á móti eru 

upplýsingar um ólaunaða vinnu kvenna óaðgengilegar. Fram kemur að það séu enn 

greinanlegar hindranir á veginum áður en markmiðinu verður náð (Sachs, Kroll, 

Lafortune, Fuller, & Woelm, 2021). 

 

 
Mynd 8. Árangur Íslands í að ná markmiðum Sameinuðu þjóðanna árið 2021. 

3.2 Kynjajafnréttislisti Alþjóðaefnahagsráðsins 

Síðan árið 2006 hefur Alþjóðaefnahagsráðið (e. World Economic Forum) birt 

kynjabilslista (e. The Global Gender Gap Index) á hverju ári, en hann metur kynjabil (e. 

gender gap) í 156 ríkjum. Heildarstig ríkja er á skalanum 0 upp í 1, þar sem 0 þýðir algjört 

bil milli kynjanna og 1 þýðir að bilinu sé lokað. Metið er kynjabil í fjórum flokkum sem 

hver og einn hefur tvo til fimm kvarða. Flokkarnir eru: þátttaka í efnahagi og tækifæri (e. 

Economic participation and opportunity) sem hefur fimm undirkvarða, en dæmi um þá 

eru atvinnuþáttaka (e. Labour force participation rate) og stjórnunarstöður (e. 

Legislators, senior officials and managers); menntunarhlunnindi (e. Educational 

attainment) með fjóra undirkvarða sem eru læsi (e. Literacy rate) og skólagengi á þrem 

skólastigum; grunnskóla, menntaskóla og háskóla; heilsa og lífslíkur (e. Health and 

Survival) sem hefur aðeins tvo undirkvarða, hlutfall fæðinga (e. Sex ratio at birth) og 

lífslíkur milli kynjanna í árum (e. Healthy life expectancy, years); pólitísk valdefling (e. 

Political empowerment) með undirkvarðana konur á alþingi, % (e. Women in parliament, 

%) konur í ráðherrastöðu,% (e. Women in ministerial positions, %) og ár þar sem 

kona/karl hefur verið þjóðarleiðtogi síðastliðin 50 ár (e. Years with female/male head of 

state (last 50)). (World Economic Forum, 2021) 

 Í skýrslunni fyrir árið 2021 vermir Ísland fyrsta sæti og hefur þá haldið því sæti í 

tólf ár samfleytt. Sjá má tíu efstu löndin á mynd 10, en Finnland, Noregur, Nýja Sjáland 

og Svíþjóð fylgja fast á eftir ÍSlandi. Litháen, Namibía og Sviss eru þau lönd sem hafa 

hækkað mest á þessum lista síðastliðið ár. Bandaríkin sitja í 30. sæti. (World Economic 

Forum, 2021) 

Mynd 9. Efstu 10 lönd á kynjabilslista Alþjóðaefnahagsráðsins árið 2021. 

Þegar listinn var fyrst gefinn út var Ísland í fjórða sæti með 0,781 stig, en er núna með 

0,892 stig. Ísland hefur því bætt sig um 0,111 stig frá upphafi mælinga, þar af um 0,016 

stig á síðasta ári. Á mynd 10 má sjá að Ísland stendur framarlega þegar kemur að 

efnahagslegri þátttöku og tækifæri (e.Economic participation and opportunity) en 

undirkvarðanir Estimated earned income og Legislators, senior officials and managers 

eru með lægstu stigin í þeim flokki, báðir undir 0,74 stigum. Bilið í 

menntunarhlunnindum og heilsu og lífslíkum hefur nánast lokast, en þar er meðaltalið á 

heimsvísu 0,95. Ísland er í fyrsta sæti í pólitískri valdeflingu, í heild með 0,760 stig, sem 

er 0,542 stigum hærra en meðaltalið á heimsvísu. Það sem helst skýrir þetta er að Ísland 

hefur átt konu sem þjóðarleiðtoga mikinn hluta síðastliðinna 50 ára, en þar erum við í 

öðru sæti með 0,883 stig (World Economic Forum, 2021). 

Mynd 10. Stig Íslands í fjórum flokkum á kynjabilslistanum árið 2021. 

Í meðfylgjandi skýrslu fyrir 2021 listann er fjallað um helstu niðurstöður og það sem var 

hvað mest áberandi var að heimsfaraldurinn Covid-19 enduropnaði bil sem höfðu verið 

lokuð áður. Sá flokkur sem er með stærsta bilið er pólitísk valdefling kvenna. Sem dæmi 

má nefna að í 81 löndum af 156 hefur engin kona verið þjóðarleiðtogi. Ef framfarir halda 

áfram á þessum hraða mun það taka heimsbyggðina 145,5 ár að loka þessu bili (World 

Economic Forum, 2021). Hagfræðileg þátttaka og tækifæri er sá flokkur sem er með 

næststærsta bilið en 0,58 af því hefur nú verið lokað. Aftur á móti er búist við mun hægari 

lokun á þeim kvarða, eða um 267,6 árum ef framfarir halda áfram á núverandi hraða. Það 

má aðallega rekja til þess að konur eru ekki í stjórnendastöðum innan fyrirtækja. Að auki 

er tekið fram að gögnin fyrir 2021 listann endurspeglai ekki þau áhrif sem Covid-19 hefur 

haft nú þegar. Áætlað er að bilið sé í raun 1- 4% breiðara en núverandi gögn sýna fram á 

(World Economic Forum, 2021). Flokkarnir menntunarhlunnindi og heilsa og lífslíkur 

eru mælikvarðar þar sem kynjabilinu hefur næstum því verið lokað en Covid-19 hefur þó 

haft veruleg neikvæð áhrif. Samkvæmt skýrslunni er það óuppgefið hvenær bilið muni 

lokast fyrir fullt og allt. Af menningarsvæðum er það Vestur-Evrópa sem er hvað næst 

því að loka kynjabilinu (0,776) og er ályktað að það muni taka um 50 ár að loka því. Á 

hinum endanum er Suður-Asía (0,627) sem á lengst í land og mun það taka 194,4 ár að 

loka því þar (World Economic Forum, 2021). Vert er að taka fram að kynjabilslistinn 

mælir ekki lífsgæði heldur einungis aðgengi að ákveðnum þáttum á grundvelli kyns. 

Listinn tekur heldur ekki inn aðrar mismunabreytur, svo sem kynjað ofbeldi, ólaunuð 

umönnunarstörf, aðgengi að félagsþjónustu og aðra þætti sem hafa vissulega áhrif á 

jafnrétti kynjanna (Silja Bára Ómarsdóttir, 2020).  

3.3 Glerþakslisti The Economist  

Breska tímaritið The Economist hefur gefið út svonefndan glerþakslista (e. Glass-Ceiling 

index) í tilefni af alþjóðabaráttudegi kvenna þann 8. mars. Glerþaksnafnið er tilvísun í 

ósýnilegar hindranir á vegi kvenna í uppgangi í atvinnulífinu sem gera það að verkum að 

karlmenn taka frekar fram úr konum (Meyerson & Fletcher, 2000). Listinn ber saman 29 

lönd sem eru aðilar að Efnahags- og framfarastofnuninni (OECD) í 10 þáttum, sem eru: 

menntun, þátttaka á atvinnumarkaði, laun, kostnaður við daggæslu, fæðingarorlof mæðra 

og feðra, umsóknir í viðskiptanám og hlutfall kvenna í stjórnendastöðum í fyrirtækjum 

og á þingi, það er að segja í framkvæmdastjórn fyrirtækja og á þingi. Listinn raðar 

löndunum upp eftir hve nálægt þau eru því að loka kynjabilinu (brjóta glerþakið) og birtir 

einnig meðaltal OECD þjóðanna. Gögnin eru frá árunum 2019-2020. Í niðurstöðum fyrir 

skýrsluna fyrir árið 2021 vermir Svíþjóð fyrsta sæti og Ísland annað sæti með rétt tæplega 

80 stig. (The Economist, 2021) 

Mynd 11. Röðun OECD landa á glerþakslista The Economist 2021. 

Fyrir menntun á háskólastigi eru konur með 16,1 fleiri stig en karlmenn, en atvinnuþáttaka 

er um 5 stigum lægri en hjá körlum. Sömuleiðis er launabilið um 12,8% lægra hjá konum, 

og hafði breikkað síðan 2020 þegar það var 11,5% og fór því undir OECD meðaltalið sem 

er 12,8% árið 2021. Fyrir framkvæmdastjórastöður og stjórn fyrirtækja er Ísland efst eða 

næstefst með yfir 40% hlutfall í báðu. Hlutfall kvenna sem sitja á þingi er 38,1% á meðan 

meðaltal OECD er um 30,8%. Það er áhugavert að sjá að íslenskar konur eru undir 

meðaltali OECD þjóðanna fyrir fæðingarorlof en karlmenn langt yfir meðaltali. 

Bandaríkin eru eina þjóðin á meðal OECD ríkjanna sem ekki veitir konum, hvað þá 

körlum, launað fæðingarorlof en vert er að taka fram að þessi gögn eru frá 2018. Höfundar 

taka fram að margt vanti upp á til að ná fram jafnrétti (The Economist, 2021; The 

Economist, 2020).  

Mynd 12. Röðun OECD landa eftir því hvernig kynin taka fæðingarorlof samkvæmt glerþakslista 

The Economist 2021. 

3.4 Samantekt 

Niðurstaða Íslands á kvörðum hjá Alþjóðaefnahagsráðinu og The Economist er í heildina 

góð og ánægjulegt er að sjá að Ísland hefur náð árangri á mikilvægum kvörðum. Þegar 

litið er á undirflokkana má sjá hverju er helst ábótavant, sem er til dæmis konur í 

stjórnendastöðum í einkageiranum og hlutfall kvenna á Alþingi. Það síðarnefnda er 

einmitt sá þáttur sem dregur Ísland hvað helst niður á lista Sameinuðu þjóðanna. 

Áhugavert er að sjá að íslenskir karlmenn taka mikið fæðingarorlof miðað við aðrar þjóðir 

og þar með lækkar tímabil móðurinnar. Gott er að sjá að samstarf við ummönnun sé 

sterkara en gengur og gerist víða um heim. 

4 Opinbert stöðumat jafnréttismála á Íslandi 

4.1 Lagalegar forsendur 

Til viðbótar við grein í Stjórnarskrá Íslands um jafnrétti kynjanna eru til staðar íslensk 

lög sem greina nánar frá því hvernig ganga eigi frá jafnrétti í mismunandi víddum. Helst 

má þá nefna Lög nr. 150/2020 um jafna stöðu og jafnan rétt kynjanna og lög nr. 151/2020 

um stjórnsýslu jafnréttismála sem fer ítarlega í verklag Jafnréttisstofu og Kærunefndar 

jafnréttismála. Þá eru til fleiri lög sem taka til jafnréttismála í víðara samhengi og snerta 

bann við mismunun á grundvelli kynþættis, þjóðernisuppruna og fötlunar, svo dæmi séu 

tekin. Þar ber að nefna sérstaklega lög nr. 80/2019 um kynrænt sjálfræði, lög nr. 85/2018 

um jafna meðferð óháð kynþætti og þjóðernisuppruna og lög nr. 86/2018 um jafna 

meðferð á vinnumarkaði (Stjórnarráð Íslands, 2021, Um jafnrétti kynjanna).  

4.1.1 Lög um jafna stöðu og jafnan rétt kynjanna (Jafnréttislög) 

Í lögum nr. 150/2020 um jafna stöðu og jafnan rétt kynjanna kemur fram að markmið 

þessara laga sé að koma í veg fyrir mismunun á grundvelli kyns og koma á og viðhalda 

jafnrétti og jöfnum tækifærum kynjanna á öllum sviðum samfélagsins, og að allt fólk 

skuli eiga jafna möguleika á að njóta eigin atorku og þroska hæfileika sína óháð kyni. 

Lögin innihalda 35 greinar í heildina og sex kafla. Fyrsti kaflinn er um gildissvið, 

markmið og orðskýringar, þar sem sértæk hugtök eru útskýrð, til að nefna Samþætting 

kynja- og jafnréttissjónarmiða og Jafnlaunavottun. Þar kemur fram að Jafnréttisstofa fer 

með það hlutverk að þessum lögum sé framfylgt og kæra megi álitamál til kærunefndar 

jafnréttismála, en fjallað er nánar um starfsemi þeirra stofnana í lögum nr 151/2020. Í 

öðrum kafla er fjallað um réttindi og skyldur, þá einna helst á atvinnumarkaði, þessi kafli 

inniheldur tólf greinar. Greinar númer fjögur til tólf einblína helst á atvinnulífið og fjalla 

um launajafnrétti, jafnlaunavottun, jafnlaunastaðfestingu og bann við mismunun á 

grundvelli kyns við ráðningu til starfa. Ber að nefna 13. gr., Samræming fjölskyldu og 

atvinnulífs, en þar er tekið fram að atvinnurekendur skuli gera nauðsynlegar ráðstafanir 

til að gera starfsfólki kleift að samræma starfsskyldur sínar og ábyrgð gagnvart fjölskyldu, 

óháð kyni. Getur þetta verið vegna endurkomu í starf vegna fæðingarorlofs eða leyfi frá 

vinnu vegna brýnna fjölskylduaðstæðna. Í 14. gr., Kynbundið ofbeldi, kynbundin áreitni 

og kynferðisleg áreitni, er gerð krafa um að yfirmenn stofnana, samtaka og félagasamtaka 

geri sérstakar ráðstafanir til að koma í veg fyrir áreitni á grundvelli kyns. Ef ske kynni að 

yfirmaður sé sá sem er kærður fyrir eitt af eftirfarandi er sá og hinn sami vanhæfur til að 

taka ákvarðanir í tenglsum við málefnið og fellur skyldan því yfir á næsta yfirmann. Í 15. 

gr., Menntun og skólastarf, kemur fram að samþættingar kynja og jafnréttissjónarmiða 

skuli gætt í allri stefnumótun og áætlanagerð í skóla- og uppeldisstarfi. Það eigi á öllum 

skólastigum að gæta þess að nemendur hljóti jafnréttis- og kynjafræðslu við hæfi, þar sem 

m.a. er kennt um kynjaðar staðalímyndir, kynbundið náms- og starfsval og málefni fatlaðs 

fólks og hinsegin fólks. Öll kennslu- og námsgögn skulu þannig úr garði gerð að kynjum 

sé ekki mismunað. Í þriðja kafla eru bönn við mismunun á grundvelli kyns talin upp og 

inniheldur kaflinn átta greinar. 16. gr er Almennt bann við mismunun en rest tekur fram 

sértækari tilefni mismununar. Í 18.-19. gr. er til að mynda fjallað um bann við mismunun 

í kjörum á grundvelli kyns og sagt að ei megi auglýsa starf með þeim hætti að það gefi í 

skyn að óskað sé frekar eftir einstaklingi af ákveðnu kyni. Í 20. gr. er nefnt að bannað sé 

að reka manneskju úr starfi sé óskað eftir leiðréttingu vegna þessara laga. Í 22. gr. er bann 

við auglýsingum sem séu ákveðnu kyni til minnkunar eða stríði gegn jafnri stöðu. 23. gr. 

segir að óheimilt sé að afsala sér þeim réttindum sem kveðið er á um í þessum lögum. Í 

fjórða kafla er fjallað um samráðsvettvang um jafnréttismál og hvernig Jafnréttisráð skuli 

starfa og hvernig skuli skipað í ráðið. Að auki er fjallað um Jafnréttisþing, 

framkvæmdaáætlun í kynjajafnréttismálum, jafnréttisfulltrúa í hverju ráðuneyti, þátttöku 

í nefndum hins opinbera, greiningu á tölfræðilegum upplýsingum og samþættingu kynja 

og jafnréttissjónarmiða. Fimmti kafli fjallar um viðurlög en sá sem brýtur gegn þessum 

lögum er skaðabótaskyldur vegna fjártjóns og miska, en brot gegn 16.-23. gr. geta varðað 

sektum eða þyngri refsingu (Lög nr. 150/2020).    

4.2 Skýrsla forsætis-og jafnréttisráðherra um jafnréttismál 

Árið 2017 mynduðu Sjálfstæðisflokkurinn, Framsóknarflokkurinn og Vinstri hreyfingin 

– grænt framboð meirihluta á Alþingi og þar með ríkisstjórn. Í ríkisstjórnarsáttmála 

flokkanna þriggja var samþykkt að jöfn tækifæri væru einn af hornsteinum í stefnu nýrrar 

ríkistjórnar. Katrín Jakobsdóttir, fyrir hönd Vinstri hreyfingarinnar, varð forsætis– og 

jafnréttisráðherra, en hún er fyrsti einstaklingurinn til að gegna embætti jafnréttisráðherra 

og ber þar með ábyrgð á framgangi jafnréttismála á Íslandi. Í sáttmálanum kom fram að 

ríkistjórnin legði áherslu á jafnrétti kynjanna og sett yrði á dagskrá lenging fæðingarorlofs 

og hækkun orlofsgreiðslna í fæðingarorlofi. Framfylgja átti nýrri aðgerðaáætlun um 

úrbætur í meðferð kynferðisbrota og fjármagna hana að fullu með það að markmiði að 

styrkja stöðu brotaþola. Fullgilda átti Istanbúl-samninginn um forvarnir og baráttu gegn 

ofbeldi gegn konum og heimilisofbeldi. Ríkistjórnin ætlaði enn fremur að standa fyrir 

gerð áætlunar, í samstarfi við sveitarfélögin, um að útrýma kynbundnu ofbeldi, ekki síst 

stafrænu kynferðisofbeldi (Stjórnarráð Íslands, 2017).  

Forsætisráðuneytið gaf út skýrslu um stöðu jafnréttismála í janúar 2020 og byggir 

sú skýrsla á gögnum frá árunum 2018 og 2019. Skýrslunni er skipt í þrjá hluta, inngang, 

stöðu og þróun jafnréttismála 2018 og 2019 og framkvæmdaáætlun ríkisstjórnar í 

jafnréttismálum 2016-2019. Hver hluti hefur þrjá til sjö kafla.  

 Í fyrsta hlutanum, Inngangi, eru þrír kaflar. Í fyrsta kaflanum, A-kafla, eru 

verkefnin í deiglunni talin upp en þau eru 11 talsins, til dæmis að mynda stýrihóp við 

innleiðingu Jafnlaunavottunar á Íslandi, samþætting kynja og jafnréttissjónarmiða og 

kynjuð fjárlagagerð. Í B-kafla er fjallað um stjórnsýsluna, þá einna helst skrifstofu 

jafnréttismála í Forsætisráðuneytinu. Að auki er fjallað um skyldur Jafnréttisstofu, 

Jafnréttissjóð Íslands og störf Jafnréttisráðs árin 2018 og 2019. Í C-kafla er fjallað um 

hlutverk sveitarfélaganna í jafnréttismálum og hvaða fræðsla þeim er veitt.  

 Annar hluti skýrslunnar, Staða og þróun jafnréttismála 2018 og 2019, er stærsti 

hlutinn og nær yfir víðfeðmt efni sem er skipt í fimm kafla. Í þessum hluta er fjallað um 

stöðuna samkvæmt lögum nr. 10/2008 um jafna stöðu og jafnan rétt kvenna og karla, en 

vert er að taka fram að lög þessi voru endurnýjuð árið 2020 eftir að eftirfarandi skýrsla 

var gefin út og eru núna lög nr. 150/2020.  

 Fyrsti kaflinn fjallar um atvinnumál kvenna og karla. Í þeim kafla er ýmis tölfræði 

borin saman á ýmsa vegu. Á öðrum ársfjórðungi árið 2019 voru 83,8% kvenna hér á landi 

á aldrinum 25-64 ára virk á atvinnumarkaði og var það þá hæsta hlutfall vinnandi kvenna 

í Evrópu. Hlutfall karla var 90,4% sem er einnig með hæsta hlutfalli í Evrópu. Á sama 

tíma var atvinnuleysi með því lægsta sem gerðist í Evrópu, 1,9% fyrir kvenmenn og 2,3% 

fyrir karlmenn. Eins og nefnt hefur verið er það einkennandi fyrir Ísland að 

atvinnumarkaðurinn er frekar kynjaskiptur, en kvenmenn eru í miklum meirihluta þegar 

kemur að heilbrigðis– og félagsþjónustu og fræðslustarfsemi, en á meðan eru karlar í 

meirihluta þegar kemur að heild-og smásöluverslun, viðgerðum á vélknúnum 

ökjutækjum, framleiðslu og námugreftri. Áhugavert er að sjá að hlutfall milli kynjanna er 

sterkara þegar konur eru í meirihluta í starfsgreininni. Dregið hefur úr kynbundnum 

launamun frá 2008, en þá var hann óleiðréttur um 20,5%. Árið 2017 var hann um 15,3%. 

Ísland er efst á meðal Evrópuþjóða hvað varðar tíma sem fer í að veita veikum, fötluðum 

eða öldruðum ættingjum reglulega umönnun, bæði fyrir konur og karla, en þær 

klukkustundir aukast með aldrinum og nánast ein af hverjum fjórum konum á aldrinum 

50-64 ára eyðir reglulegum tíma í umönnun.  

  Í öðrum kafla er fjallað um karla og jafnrétti, sérstaklega þátttöku feðra í uppeldi 

og umönnun. Þeim karlmönnum sem taka ekkert eða styttra orlof finnst frekar að það hafi 

neikvæð áhrif á starfsframa þeirra heldur en þeim sem taka lengra fæðingarorlof, sem eru 

yfirleitt afslappaðri gagnvart vinnunni og yfirmönnum sínum. Einnig kom í ljós að 

íslenskum foreldrum fannst fæðingarorlofið of stutt miðað við hin Norðurlöndin. Það að 

karlar taki fæðingarorlof skilaði sér í aukinni þátttöku í lífi barna og auknu jafnrétti innan 

heimilisins.  

 Í þriðja kaflanum er fjallað um völd í íslensku atvinnulífi og stjórnvöldum út frá 

kynjavídd. Þar kemur í ljós að það er gífurlegur minnihluti framkvæmdastjóra konur og 

er því minnst á hið svokallaða glerþak sem konur mæta í atvinnulífinu. Lög um 

kynjakvóta, sem eiga við um stjórnir félaga hins opinbera, tilgreina að það þurfi að vera 

að minnsta kosti 40% af hvoru kyninu, en 10 árum eftir að þessi lög voru samþykkt hallar 

enn á konur í stjórnunarstöðum.  

Sjá má kynjahlutfall í stjórnum út frá starfsmannafjölda á mynd 13. Áhugavert er að sjá 

að hlutfall kvenna hækkar eftir því sem fleiri starfsmenn eru í fyrirtækinu.  

Mynd 13. Kynjahlutfall stjórnarmanna í fyrirtækjum eftir fjölda starfsmanna. 

Á mynd 15 má sjá hlutfall stjórnarformanna út frá starfsmannafjölda árin 2017 og 2018, 

en bæði árin voru konur færri en 20% stjórnarformanna, þó með eilítilli hækkun árið 

2018. Er þetta öfugt mynstur við það sem kemur fram á mynd 14 þar sem hlutfall kvenna 

sem sitja sem stjórnarformenn hækkaði eftir því hve margir störfuðu í fyrirtækinu.  

 
Mynd 14. Kynjahlutfall stjórnarformanna eftir fjölda starfsmanna árin 2017 og 2018. 

Á mynd 16 má sjá kynjahlutfall á Alþingi síðan árið 1971, en þar hafa konur aldrei verið 

í meirihluta. Árið 2016 komst hlutfallið næst því að vera jafnt, en lækkaði aftur eftir 

kosningar 2017. Hlutfall kvenna hefur haldist yfir 35% síðan eftir efnahagshrunið 2008. 

Í ríkistjórn Katrínar Jakobsdóttur, frá 30. nóvember 2017, eiga 11 ráðherrar sæti, sex 

karlar og fimm konur.   

Mynd 15. Kynjahlutfall á Alþingi síðan árið 1971. 

Á mynd 17 má sjá kynjahlutfall sveitarstjórna síðan árið 1978, en konur hafa heldur aldrei 

verið í meirihluta í sveitarstjórnum Íslands, en hlutfallið hefur hækkað jafnt og þétt í 

gegnum áratugina. Þessi mynd sýnir hlutfallið yfir heild á landsvísu.  

 
Mynd 16. Kynjahlutfall sveitarstjórna síðan árið 1978. 

Í fjórða kafla er fjallað um aðgerðir og úrbætur varðandi kynbundið ofbeldi og 

kynferðislegt ofbeldi og áreitni. Lagði stjórnarráðið í aðgerðir til að rannsaka betur 

undirliggjandi þætti í menningunni sem stuðla að kynferðislegri áreitni eða einelti. Í 

niðurstöðum kemur fram að einn af hverjum tíu á atvinnumarkaðinum, þar af 17% kvenna 

og 4% karla, hafði orðið fyrir kynferðislegri áreitni. Flestir voru á því máli að #MeToo 

hreyfingin hefði haft jákvæð áhrif á samfélagið, en yfir 80% kvenna taldi svo vera en 

aðeins um 63% karla. Árið 2019 var haldin alþjóðleg ráðstefna á Íslandi varðandi áhrifin 

sem #MeToo hafði á samfélagið og gagnrýnt var að einungis var tekið fyrir ofbeldi sem 

konur í forrétindastöðu upplifðu og ofbeldi gegn öðrum konum, til dæmis fötluðum, var 

hunsað. Aðgerðaáætlun um meðferð kynferðisbrota var sett í framkvæmd í byrjun 2018 

og ríflega hálfum milljarði varið í málaflokkinn. Árangur hefur náðst með þessum 

aðgerðum, með betri málsmeðferð, upplýsingagjöf og styttri málsmeðferðartíma. Kærum 

hefur fjölgað á borði lögreglu en það það talið jákvætt að fleiri einstaklingar leiti réttar 

síns. Istanbúl-samningurinn var fullgiltur á Íslandi í apríl 2018 þegar staðfestingarskjal 

var afhent aðalframkvæmdastjóra Evrópuráðsins, en Istanbúl-samningurinn er um 

forvarnir og baráttu gegn ofbeldi gagnvart konum. Hann kveður á um rétt brotaþola og 

skyldur hins opinbera til að vernda og aðstoða brotaþola, fræða almenning, sinna 

forvörnum og bjóða ofbeldisgerendum úrræði. Aðgerðaáætlun gegn ofbeldi og 

afleiðingum þess var samþykkt á Alþingi í júní 2019. Hún er unnin þvert á mörg 

ráðuneyti, dómsmála-, heilbrigðis-, félags- og menntamálaraðuneytin, og í henni er farið 

um víðan völl og fjallað um fræðslu og forvarnir, verklag í réttvörslukerfinu og 

valdeflingu brotaþola.  

 Síðasti kaflinn fjallar um alþjóðlegt samstarf Íslands á sviði jafnréttismála. Ísland 

tekur þátt í margs konar alþjóðlegum nefndum, til að mynda Norrænu ráðherranefndinni 

um jafnréttismál (MR-JAM) og Norrænu ráðherranefndinni á fundum kvennanefndar 

Sameinuðu þjóðanna (CSW), en það er mikilvægur vettvangur fyrir marghliða umræður 

til að eiga sér stað um málefni, samræma markmið sín og bera saman bækur. Ísland sat í 

mannréttindaráði Sameinuðu þjóðanna og voru jafnréttismál kynjanna meðal helstu 

áherslumála hjá fulltrúum Íslands. UN Women er ein áherslustofnana Íslands í 

fjölþjóðlegri þróunarsamvinnu, en í gildi er starfssamningur milli landsnefndar UN 

Women á Íslandi og utanríkisráðuneytisins með því markmiði að skapa grundvöll fyrir 

samvinnu, fjalla um þátttöku Íslands í jafnréttismálum og efla umfjöllun um alþjóðleg 

jafnréttismál á Íslandi. Ísland starfar einnig með Mannfjöldasjóði Sameinuðu þjóðanna 

(UNFPA) en markmið hans er að tryggja kyn- og frjósemisheilbrigði og réttindi í 

þróunarlöndunum.  

 Í þriðja hluta skýrslunnar er fjallað um Framkvæmdaáætlun ríkisstjórnarinnar í 

jafnréttismálum frá 2016-2019. Þeim hluta er skipt í sjö kafla. Fyrsti kaflinn fjallar um 

stjórnsýsluna og þá einna helst sjóði á vegum jafnréttismála, Jafnréttissjóð Íslands og 

Framkvæmdasjóð jafnréttismála, og hvernig verkefni voru styrkt. Í öðrum kafla, 

Vinnumarkaður um Launajafnrétti, er fjallað um hvernig stjórnsýslan vann að 

fæðingarorlofsfrumvarpi og jafnlaunavottun. Í þriðja kafla, Kyn og Lýðræði, er fjallað 

um kynjaða fjölmiðla og stöðu flóttamanna. Í fjórða kafla er fjallað um kynbundið ofbeldi 

og ofbeldi í nánum samböndum og verkefni til að spyrna gegn því. Í fimmta kafla er 

fjallað um jafnrétti í skóla- og íþróttastarfi. Í sjötta kafla er fjallað um þátttöku karla í 

jafnréttisstarfi og í sjöunda kafla um alþjóðastarf.  

 Í gildi er þingsályktun um framkvæmdaáætlun í jafnréttismálum fyrir árin 2020-

2023. Hún byggist á tillögum ráðuneyta, Jafnréttisstofu og Jafnréttisráðs, auk þess sem 

hliðsjón var höfð af umræðum á síðustu tveimur jafnréttisþingum. Núgildandi áætlun er 

sjöunda framkvæmdaáætlun íslenskrar ríkisstjórnar í jafnréttismálum og tilgreinir 

brýnustu verkefni ríkisstjórnarinnar á sviði kynjajafnréttismála. Til að fylgja eftir 

framgangi aðgerðanna hefur forsætisráðuneytið stillt upp mælaborði þar sem hægt er að 

fylgjast með stöðu aðgerða (Forsætisráðuneytið, 2020).  

4.3 Skýrsla um stöðu heimsmarkmiðanna á Íslandi 

Landsrýniskýrsla um innleiðingu Íslands á heimsmarkmiðum Sameinuðu þjóðanna um 

sjálfbæra þróun var gefin út af forsætisráðuneytinu í júní 2019. Í henni er rýnt í hvernig 

Íslandi gengur að innleiða heimsmarkmiðin, hvaða markmiðum sé náð, hverjar helstu 

áskoranirnar séu, og hvaða verkferlar eru til staðar eða hafa verið settir í gang til að ná 

settum markmiðum.  

4.3.1 Heilsa og vellíðan 

Rýnt hefur verið í hvernig staðið er að markmiði númer 3, Heilsa og vellíðan, og 

undirmarkmiðinu um kyn- og frjósemisheilbrigði. Í skýrslunni kemur fram að tíðni 

mæðra- og ungbarnadauða á Íslandi sé með því lægsta sem þekkist á alþjóðavísu og 

slysum ungra barna hafi fækkað með viðeigandi forvörnum. Mæðraeftirlit er einungis 

veitt af menntuðu heilbrigðisstarfsfólki og allur kostnaður af því er greiddur af því 

opinbera. Almenningur hefur einnig góðan aðgang að getnaðarvörnum og fræðslu hjá 

heilsugæslu og kvensjúkdómalækni, en það eru forvarnir sem geta þó helst komið í veg 

fyrir ótímabæra þungun kvenna. Fæðingartíðni ungra kvenna hefur lækkað talsvert og 

meðalaldur frumbyrja farið hækkandi og er nú 27,8 ár. Ekki er tekið fram að þetta 

undirmarkmið sé meðal helstu áskorana á Íslandi.  

4.3.2 Jafnrétti kynjanna 

Fyrir markmið númer 5, Jafnrétti kynjanna, kemur fram í skýrslunni að lagalegt jafnrétti 

íslenskra kvenna sé með því mesta sem gerist á alþjóðavísu. Fyrsta opinbera íslenska 

stefnan um jafnrétti kynjanna var mótuð árið 1976 en nú, rúmlega 40 árum seinna, er ljóst 

að kynferði virðist enn hefta frelsi einstaklinga og að gera þarf betur á mörgum sviðum. 

Kynbundið ofbeldi er lýðheilsuvandamál en afleiðingar þess fyrir hvert samfélag eru 

efnahagslegar, pólitískar, félags- og heilsufarslegar. Fjallar skýrslan einnig mikið um lög 

nr. 150/2020 um jafna stöðu og jafnan rétt kvenna og karla, oft kölluð Jafnréttislög (sjá 

að ofan), og hvernig þau hafa breyst síðan þau voru fyrst samþykkt á Alþingi, eins og 

með innleiðingu Jafnlaunavottunar. Nefnt er að helstu áskoranir í íslensku samfélagi til 

að ná fram fullu jafnrétti miðað við heimsmarkmiðið séu eftirfarandi; kynjaskipting á 

vinnumarkaði og kynbundið námsval, misvægi kynja í efstu lögum atvinnulífsins, að 

draga markvisst úr kynferðislegu og kynbundnu ofbeldi og hækka hlutfall feðra sem taka 

fæðingarorlof.  

 Varðandi undirmarkmið sem tengist Forvörnum gegn ofbeldi gegn konum og 

stúlkum var Samningur Evrópuráðsins um forvarnir um ofbeldi gegn konum fullgiltur af 

Íslands hálfu í apríl 2018. Í honum koma fram réttindi brotaþola og skyldur opinberra 

aðila til að vernda konur gegn ofbeldi, veita almenningi fræðslu og bjóða 

ofbeldismönnum úrræði og meðferð.  

Aðgerðaáætlun um meðferð kynferðisbrota innan réttvörslukerfsisins hefur verið 

samþykkt af dómsmálaráðherra og hefur ríkistjórnin veitt viðbótarfjármagn til 

innleiðingar viðeigandi aðgerða, til dæmis að fjölga stöðugildum hjá lögreglu, auka 

endurmenntun og bæta rannsóknarbúnað. Það kemur fram í skýrslunni að að sérstaklega 

þurfi að líta til aðstæðna kvenna sem séu berskjaldaðar fyrir ofbeldi í þessum málaflokki.  

 Fyrir undirmarkmiðið um Sameiginlega ábyrgð kynjanna á heimili og fjölskyldu 

vísar skýrslan í Jafnréttislög um fæðingarorlof og að atvinnurekendur taki tillit til 

fjölskylduaðstæðna. Bent er á rannsóknir sem sýna fram á að hlutdeild íslenskra 

karlmanna í heimilsstörfum hafi aukist og hefðbundin kynjaviðhorf farið niður á við í 

kjölfar efnahagshrunsins 2008.  

 Fyrir undirmarkmiðið Full þátttaka kvenna á öllum sviðum stjórn- og 

efnahagsmála og á öðrum opinberum vettvangi vitnar skýrslan í Jafnréttislög um hvernig 

sé kveðið á um skipun í stjórnir á vegum hins opinbera og hve kynskiptur íslenskur 

atvinnumarkaður sé, en það síðarnefnda hefur þær afleiðingar að vanmat er á störfum 

kvenna en rekja má launamun og mun á lífeyrisréttindum kynjanna að miklu leyti til 

kynjaskiptingar á vinnumarkaði. Forsætisráðið og Félag kvenna í atvinnulífinu (FKA) 

gerðu árið 2019 með sér samning um stuðning stjórnvalda við verkefnið Jafnvægisvogina. 

Tilgangur þess er að stuðla að jafnari hlut kvenna og karla í efsta lagi stjórnunar fyrirtækja 

í íslensku viðskiptalífi með því markmiði að árið 2027 verði hlutfallið 40/60 í 

framkvæmdastjórnum fyrirtækja, bæði opinberra og einkarekinna (Forsætisráðuneytið, 

2019).  

 

4.4 Samantekt 
Hægt er að segja að það sé mikil virkni innan Stjórnarráðs Íslands til að vinna að 

jafnréttismálum kvenna og mikilvægt er að góð samræða eigi sér stað milli ráðuneyta þar 

sem jafnréttismál eru málefni sem er flæðandi og snertir á öllum kimum samfélagsins. 

Innleiðing jafnlaunavottunar er til fyrirmyndar og mikilvægur þáttur fyrir einkageirann 

til að tileinka sér jafnrétti í sínum starfsmannamálum en það kemur ekki á óvart að það 

myndist ákveðinn pýramídi í stjórnunarstöðum, miðað við að konur hafa í heild ekki verið 

virkar á atvinnumarkaðinum í nema 40 ár og karlmenn hafa talsvert forskot. Aftur á móti 

hefur tekið langan tíma að innleiða Jafnlaunavottunina. Það er þó samræmi milli 

alþjóðlegra lista og opinberra gagna í því að lítið er til af gögnum um launalaust 

vinnuframlag kvenna. Áhugavert er að sjá að íslenskir karlmenn nýta oft ekki 

fæðingarorlof til hlítar, því miðað við gögn frá The Economist í Alþjóðagagnakaflanum 

eru íslenskir feður með þeim sem taka hvað mest fæðingarorlof á heimsvísu.  

Innleiðing breytinga tekur oft langan tíma og það skiptir máli að vandað sé til verka og 

að stefnur og lög standist tímans tönn eins og frekast er unnt.  

5 Rýniviðtöl  

Það var ákveðið að taka rýniviðtöl til að fá ítarlegri og nákvæmari lýsingu á 

viðfangsefninu og sjá hvort niðurstöður rannsókna reynist sannar og hvað liggi að baki 

tölfræðinni. Viðmælendur voru allt konur, þá helst fræðafólk, aktívístar eða konur úr 

atvinnulífinu. Samband var haft við viðmælendur í gegnum netmiðla, þá helst tölvupóst 

eða samfélagsmiðilinn Facebook. Nokkrir aðilar svöruðu ekki og nokkrir lýstu yfir áhuga 

en ekki fannst tími fyrir viðtal. Einn viðmælandi hætti við að láta birta efni sitt eftir að 

viðtalið átti sér stað. Alls voru viðtöl tekin við 8 konur sem fjallað verður um hér að 

neðan. Spurningar og umræðupunktar voru send á viðmælendur fyrirfram svo þeir væru 

sem best undirbúnir. Í samantekt viðtalanna hefur orðalag verið lagað til að hafa málfar 

skýrt og auðskiljanlegt en þess þó gætt að inntak svaranna haldi sér.  

5.1 Adda Þóreyjar-Smáradóttir, Erna Sóley Ásgrímsdóttir og 

Ragnheiður Helga Egilsdóttir  

Þetta viðtal var af öðrum toga en hin þar sem þrjár stúlkur voru teknar í viðtal samtímis. 

Var þetta gert til að skapa frjóa umræðu og ná fram ákveðinni dýnamík í samræðurnar. 

Aðallega var rætt um femínisma ungra kvenna og þá sérstaklega í framhaldsskólum, en 

stúlkurnar þrjár eiga það allar sameiginlegt að hafa verið virkar í femínískri baráttu innan 

síns framhaldsskóla. Viðmælendur voru: Adda sem útskrifaðist úr Verzlunarskóla Íslands 

árið 2018 og var talskona Free the Nipple á Íslandi (sjá Sögulegt ágrip 1995-2020), Erna 

Sóley sem útskrifaðist úr Menntaskólanum í Reykjavík árið 2019 og sigraði Skrekk með 

atriðinu Elsku stelpur (sjá Sögulegt ágrip 1995-2020), og Ragnheiður Helga sem 

útskrifaðist úr Menntaskólanum við Hamrahlíð árið 2021 og var í femínistafélagi þar 

þegar viðtalið átti sér stað.  

 Adda lýsti því hvernig henni leið þann dag sem hún birti mynd af sér berbrjósta á 

samfélagsmiðlinum Twitter. Hún man skýrt eftir því að hafa mætt í skólann og fundið 

fyrir því að eldri strákar gerðu grín að henni en þegar leið á daginn og fleiri stelpur höfðu 

deilt myndum henni til stuðnings opnaðist umræðan um málefnið og þessir sömu strákar 

voru farnir að fagna umræðunni frekar en að gera grín að henni. Hún lýsti því einnig 

hvernig hún brann að ákveðnu leyti út í aktívisma sínum og hefur síðan þá litið gagnrýnni 

augum á íslenska kvennabaráttu. Erna Sóley tengdi við frásögn Öddu um að hafa fundið 

fyrir kulnun eftir að atriði þeirra sigraði og að vera alltaf undir það búin að taka „slaginn“. 

Hún upplifði mikla breytingu á hugarfari skólasystkina sinna í garð femínisma í kjölfarið 

og lýsti því hve óánægð hún hefði verið vegna strákanna í árganginum þegar þeir eignuðu 

sér sigur þeirra. Ragnheiður Helga lýsti því að femínistafélag þeirra hefði fengið sterkan 

hljómgrunn í samfélaginu en þau fái lítinn pening til ráðstöfunar og þurfi að vera 

skapandi. Hún lýsti því að þegar hún var í grunnskóla og upplifði Free the Nipple og 

Elsku stelpur atriðið – hafi hún fundið að stemningin hjá þeim sem voru efst í félagslega 

stigveldinu var andvíg þessu og þeir sem sýndu stuðning fengu á sig öfgafemínistastimpil. 

 Adda gagnrýndi að femínismi í framhaldsskólum og á Íslandi yfir höfuð væri 

fötlunarfordómafullur og hvítur og Erna og Ragnheiður tóku undir það. Adda tók svo til 

orða: „Þegar ég fattaði hversu ógeðslega óaðgengileg Free The Nipple baráttan var fyrir 

konur með fatlanir eða kynsegin fólk, þá fékk það mikið á mig. Fyrst fór ég í algjöra vörn 

og gerði mér ekki grein fyrir þessu fyrir og upplifði mikla skömm en fann að núna þurfum 

við að gera betur.“  

 Erna ræddi upplifun sína af því að hafa ekki heldur komið auga á forréttindi sín. 

Þegar hún byrjaði í Háskóla Íslands lærði hún hvað orðið samtvinnun var og hafði það 

mikil áhrif á hana. En samtvinnun vísar í þá fordóma sem einstaklingur getur orðið fyrir 

ef viðkomandi tilheyrir fleiri en einum jaðarsettum hópi. Hún hafði áður ekki haft réttan 

orðaforða til að lýsa því. Þær voru allar sammála um að það skipti máli að horfa í eigin 

barm og gera sér grein fyrir forréttindastöðunni sinni og að nauðsynlegt sé að horfa á 

dýpri víddir jaðarsetningar.  

 Umræðan mjakaðist yfir í að ræða um hið félagslega stigveldi innan 

framhaldsskólans og þau sem taka á sig kvennabaráttu, þá einna helst þær stúlkur sem 

ekki berjast fyrir kvenréttindum út af hinum ýmsu ástæðum. Ragnheiður nefndi að hún 

væri meðvituð um að hún gæti verið róttækari sem femínisti vegna þess að hún sé í skóla 

þar sem sú menning ríki að styðja við málstaðinn. Erna ræddi um að mikilvægt væri að 

nýta sér plássið sem maður hefði í menntaskólastigveldinu og tók svo til orða:„Það þýðir 

samt ekki að maður eigi að sleppa að taka slaginn ef maður hefur einhverju að tapa þótt 

það sé erfitt og oft hvatning til að sleppa því. Það þýðir frekar að maður eigi að taka 

slaginn af því ef maður hefur einhverju að tapa þá þýðir það líka að eitthvað sé í húfi.“   

 Sú spurning vaknaði hvort femínistafélög í menntaskólum ættu að einblína á 

femínisma innan skólans eða taka þátt í samfélagslegri umræðu. Þær voru allar sammála 

um að það myndi þjóna stærri tilgangi að hafa umræðuna opna, þótt það væri utan 

landsteinanna eða tvíhliða samstarf milli skóla, eins og þegar femínistafélög Versló og 

MH komu saman til að fordæma niðrandi ummæli um MH stúlkur. „Maður fann svo 

mikið fyrir því, ástinni frá öðrum femínistafélögum.“ sagði Ragnheiður þegar hún lýsti 

því hve mikinn kraft þessi samstaða veitti hennar félagi. 

 Höfundur bar upp spurninguna um hvernig staðið hefði verið að kynfræðslu og 

kynjafræði á þeirra skólagöngu. Allar staðfestu þær að það vantaði mikið upp á 

kynfræðslu, og vantaði alveg félagslega þáttinn í það. Þær fengu eingöngu umfjöllun um 

líffræðina og sú umræða var tekin kynjaskipt. Ragnheiður og Adda sögðu að kynjafræði 

hefði verið val í þeirra skólum, en svo var ekki hjá Ernu. Adda tók fram að það að fá 

kynjafræði sem skyldu inn í alla framhaldsskóla væri málefni sem Samband íslenskra 

framhaldsskólanema hefur barist fyrir lengi. Hún nefndi að viljinn væri til staðar hjá 

nemendum og hún var ánægð að sjá ólíkt fólk sækja kynjafræði sem val í 

Verzlunarskólanum, sérstaklega stráka.  

 Stúlkurnar voru yfirleitt bjartsýnar á framtíðina, þar sem miklar framfarir hafa átt 

sér stað síðastliðin ár. Þær voru sammála um að samstaða milli mismunandi jaðarsettra 

hópa væri mikilvægur vinkill inn í framtíðina og nefndu að aukinn sýnileiki ólíkra hópa 

og samtvinnun væru af hinu góða. Þeirra lokaorð voru að hafa hátt, vera opin fyrir öðrum 

sjónarmiðum, halda hurðinni opinni fyrir aðra og afla sér aukinnar fræðslu.   

5.2 Brynhildur Heiðar- og Ómarsdóttir 

Brynhildur er bókmenntafræðingur að mennt og starfar sem framkvæmdastýra 

Kvenréttindafélags Íslands (KRFÍ) og sér um samstarf við hagsmunaaðila og stýrir 

viðburðum tengdum félaginu. Markmiðið með því að ná af henni tali var að fræðast betur 

um upptök kvenréttinda á Íslandi og samanburð við erlend lönd.  

 Brynhildur dró saman sögu kvenréttindabaráttu Íslendinga og nefndi að baráttan 

hefði verið sterklega innblásin af erlendum áhrifum og upphafskonur að baráttunni hefðu 

verið duglegar að ferðast erlendis til að læra af öðrum konum. Hún ályktar að það hafi 

gengið betur að fá kosningaréttinn á Íslandi, meðal annars út af sjálfstæðisbaráttu 

Íslendinga á þessum tíma sem fól í sér réttindi allra Íslendinga. Brynhildur telur einnig að 

fólk hafi vanmetið mikilvægi kvennafrídagsins. Í skipulagningunni mynduðu 

kvennafélögin sterka samstöðu sem styrkti femínísku baráttuna til muna. Aftur á móti 

nefndi Brynhildur að Ísland hafi lengi vel verið eftir á þegar kom að hlutfalli kvenna í 

opinberum stöðum, sérstaklega á Alþingi en árið 1983 urðu konur 15% þingmanna, en þá 

fengu konur dagskrárvöld og þá byrjuðu hraðari breytingar, sérstaklega í kjölfar 

efnahagshrunsins árið 2008 þegar urðu endurnýjanir á Alþingi og konur urðu tæpur 

helmingur þingmanna. Síðan hafa komið fram ein til þrjár lagasetningar á ári sem hafa 

raunáhrif á stöðu kvenna en áður var það um ein á hverjum áratug. Hún sagði að þetta 

sýndi hvað það skipti miklu máli að hafa konur í áhrifastöðum. Hún tók svo til orða: 

„Þegar það voru femínskar bylgjur erlendis, þá komu þær yfirleitt 5-10 árum seinna til 

Íslands, en það sem hefur gerst núna síðastliðin 10 ár, sem er stórmerkilegt, er það að 

núna erum við á Íslandi að valda bylgjum. Við erum komin það langt í að tryggja jafnrétti 

kynjanna að nú eru önnur lönd farin að líta til okkar um hvað í ósköpunum við höfum 

verið að gera.“  

 Hún sagði að grundvallarsigrar sem okkur hefði tekist að ná í gegn fyrir 20-25 

árum hefði lagt grundvöllinn að öllu sem kom á eftir og mikilvægt sé að hlúa að 

undirstöðum samfélagsins, þá sérstaklega að jafna skiptingu fæðingarorlofs og dagvistun 

barna, en það vanti upp á að brúa bilið milli fæðingarorlofs og leikskóla en í flestum 

tilvikum séu það konurnar sem minnki við sig til að sinna barninu. Það er einmitt á þessum 

tíma sem launamunurinn byrjar að myndast, bæði beinn launamunur og lífeyrisgreiðslur 

á seinni árum. Helst vinna konur færri tíma vegna gífurlegrar ólaunaðrar vinnu inni á 

heimilinu og því þarf að auka hlut karla þar. Brynhildur talaði einnig um mikilvægi þess 

að stjórnvöld styddu við femínísk félagasamtök þar sem það væri ódýrasta leiðin fyrir 

stjórnvöld til að tryggja lýðræði og tók sem dæmi að í sænskum jafnréttislögum væri 

skilyrt að félög sem berðust fyrir jafnrétti hefðu fasta fjárveitingu eftir félagatali, og að 

þetta væri í samræmi við Peking-yfirlýsinguna sem var samþykkt árið 1995. Að lokum 

sagðist hún ekki hafa miklar áhyggjur af því að Ísland staðnaði í jafnréttismálum því 

lýðræðið væri sterkt, og sérstaklega upprennandi kynslóð. Hún nefndi líka að kynjafræði 

sé víða kennd í framhaldsskólum og hve mörg femínistafélög séu í framhaldsskólum og 

hvernig þetta muni leiða niður til næstu kynslóða. 

5.3 Sigrún Ingibjörg Gísladóttir  

Sigrún er lögfræðingur að mennt og vinnur sem lögmaður og er hlutaeigandi hjá Réttur - 

Aðalsteins & Partners ehf. Hún er einnig stundakennari í Evrópurétti við Háskóla Íslands. 

Markmiðið við að ná tali af Sigrúnu var að fá sjónarhorn frá konu á atvinnumarkaði með 

unga fjölskyldu. 

 Til að byrja með fjallaði Sigrún um mismun á fæðingarorlofi milli landa. Hún 

talaði um reynslu bandarískrar vinkonu sinnar sem fékk fjögurra mánaða fæðingarorlof 

frá vinnuveitanda en faðirinn ekki neitt. Eftir að því lauk þurfti að ráða inn manneskju til 

að hugsa um barnið en þetta olli vinkonu hennar að sjálfsögðu vanlíðan. Sigrún nefndi að 

það gerðist oft í Bandaríkjunum að konur með góða menntun dyttu frekar út af 

vinnumarkaðinum en karlar, og þegar kona væri í þeirri forréttindastöðu að geta valið 

hvort hún vilji halda áfram að vinna eða ekki, þá vilji hún frekar vera heima að hugsa um 

börnin því það veiti henni meira frelsi.  

 Hvað snýr að Íslandi, nefndi Sigrún hve mikilvægt það væri að hafa félagslegu 

kerfin í lagi, sérstaklega fæðingarorlof og leikskóla. Henni finnst það ólíðandi að börn 

komist ekki inn á leikskóla fyrr en um tveggja ára aldur. Hún sagði að þrátt fyrir að þetta 

væri stutt tímabil í lífi foreldra þá skipti þessi þrýstihópur miklu máli þar sem aðgengi að 

dagvistun geti styrkt eða skert framgang kvenna í starfi. Hún nefndi það að hafa séð 

rannsókn þar sem sýnt væri fram á bein tengsl milli tíma sem faðir tæki í fæðingarorlof 

og launa móður. Hún komst svo að orði: „Þetta bitnar aðallega á einum hóp umfram 

aðra, það er mæður og ömmur. Við erum með margar kynslóðir af launalausu 

vinnuframlagi kvenna sem eiga að redda því sem mér finnst að hið opinbera eigi bara að 

sjá um. Íslenska ríkið treystir allt of mikið á þetta. Samfélagið má ekki gera ráð fyrir því 

að mæður eða ömmur séu að vinna launalaust.“  

 Í stétt Sigrúnar fer einsleitur hópur með völdin og ákveðinn pýramídi ríkir þar sem 

karlmenn eru efstir í stigveldinu, það er að segja eigendur á lögfræðistofum. Aftur á móti 

ssagði hún frá nýlegri rannsókn frá lögmannafélaginu sem sýndi fram á að það væri erfitt 

fyrir bæði ungar konur og karla að samræma fjölskyldulíf og lögmennsku. Hún telur þetta 

vísbendingu um að ungir karlmenn séu farnir að taka aukinn þátt í heimilislífinu.  

 Höfundur bar upp spurninguna um hugræna byrði og heimilishlutverk. Sigrún 

nefndi að fæðingarorlof spilaði stórt hlutverk þar inn í og þar sem umönnun barna væri 

ekki meðfædd hjá neinum þá lærðist margt í fæðingarorlofinu sem hún og maki hennar 

hefðu skipt jafnt á milli sín, þar sem fólk þyrfti að læra að bjarga sér á ögurstundu. Hún 

sagði að hún þyrfti því ekki að hafa áhyggjur af því í vinnunni hvort það vantaði eitthvað 

í leikskólatöskuna hjá barni sínu, þar sem makinn væri jafn virkur þátttakandi í uppeldinu. 

Hún talaði um að jafnrétti byrjaði heima með því að ala upp næstu kynslóð og mikilvægt 

væri að sjá fyrirmyndir. Sigrún velti því fyrir sér hvort gott heimili væri lykilatriði fyrir 

framgang í starfi frekar en dugnaður. Hún hefur séð alls konar lögfræðinga taka aukastörf 

og finnst karlmenn duglegri í að birta fræðigreinar, sem og að eiga 2-3 börn, og veltir því 

fyrir sér hvort makinn taki þar meira á sig. Aftur á móti hefur hún séð mjög duglega 

starfsmenn hafna auknu álagi og skyldum í starfi út af erfiðu heimili og veltir fyrir sér 

hvar makinn sé þá.  

5.4 Silja Bára Ómarsdóttir  

Silja Bára er prófessor í aþjóðasamskiptum við Stjórnmálafræðideild Háskóla Íslands þar 

sem rannsóknir hennar beinast helst að öryggismálum og utanríkisstefnu Íslands. Hún 

hefur starfað á Jafnréttisstofu og er núverandi formaður Jafnréttisráðs, skipuð af Katrínu 

Jakobsdóttur forsætis- og jafnréttisráðherra. Hún var valin til að fjalla um opinbera stöðu 

jafnréttismála sem og til að fá dýpri innsýn samanborið við önnur lönd. 

 Fyrsta setning Silju í viðtalinu náði vel yfir viðfangsefnið. „Ég myndi ekki taka 

undir að Ísland sé nein jafnréttisparadís, nema í svona kaldhæðnum tón.“ Til að byrja 

með spurði höfundur Silju um stöðu Íslands á kynjabilslista Alþjóðaefnahagsráðsins og 

hún sagði að Ísland nái að markaðssetja sig vel með þessum lista á alþjóðlegum vettvangi 

en það vanti mikið upp á. Ofbeldi og áreitni séu t.d. ekki mæld. Hún tók fram að það 

myndi enginn stæra sig af því að vera dúx með 8 í einkunn. Við erum efst en hún 

gagnrýnir hvort við séum yfirhöfuð nægilega góð og að við séum enn með kerfi þar sem 

MeToo getur þrifist. Hún sagði að það mikilvægasta sem fólk gæti gert þegar það kemst 

til valda sé að búa til rými fyrir fólk af öllum kynjum og tryggja að sjónarmið þess heyrist. 

Hún sagði líka að það væri yfirborðskennt að hafa eina konu við borðið sem eigi að vera 

rödd allra kvenna og það leiði til kulnunar konunnar sem eigi að taka þetta stóra hlutverk 

á sig eina, og að feðraveldið væri knúið áfram á kúgun kvenna. Hún nefndi að það hefði 

ekki gert mikið fyrir jafnrétti að hafa Margaret Thatcher sem forsætisráðherra Bretlands, 

þar sem konur gætu líka verið þjónar feðraveldisins. Silja ræddi einnig um fyrirbæri sem 

kallast glerkletturinn (e. Glass Cliff), sem virkar þannig að konum er frekar hleypt að í 

valdastöður þegar eru meiri líkur á að verkefni mistakist, og tók dæmi um erlendra flokka 

sem hleyptu konum í formannsstöður þegar var líklegt að þeir væru að fara að tapa 

kosningum. Hún sagði frá líkingu sem hún sá á samfélagsmiðlum vegna kosningasigurs 

Kamala Harris sem varaforseta Bandaríkjanna; „Be careful where you step because there 

is glass all over,“ sem er tilvitnun í glerþakið sem hún braut og þá lentu glerbrot allsstaðar, 

en aftur á móti eru gerðar óeðlilega miklar kröfur til hennar. Silja sagði að kröfur sem 

gerðar væru til kvenna væru ólíkar þeim sem gerðar væru til karlmanna og tók dæmi um 

kennslukannanir, þar sem konum er refsað ef þær sýna ekki nægilega mikinn kvenleika 

með því að klappa nemendum á bakið.  

 Hvað varðar Ísland ræddi Silja um stefnur og kerfi sem hafa stutt við 

jafnréttisbaráttu kvenna, þá helst aðgang að getnaðarvörnum, þungunarrofi, daggæslu og 

fæðingarorlofi. Allt styður þetta við það að konur þurfi ekki að velja á milli þess að eignast 

fjölskyldu og sjá fyrir sér. Silja segir að fyrir 10-15 árum hafi verið meiri launamunur hér 

heldur en á Spáni, fyrst og fremst vegna þess að konur voru ekki í eins miklum mæli 

útivinnandi. En það sýnir einnig að launin sem konur fengu fyrir störf utan heimilis voru 

lélegri. Hún sagði líka að við værum ekki í sömu stöðu og mörg önnur lönd þar sem hér 

fæðist börn, meðan fæðingartíðni á Ítalíu hafi fallið gífurlega sem skapi vandamál við að 

halda þjóðinni í svipaðri stærð. Silja ræddi að þegar konur væru orðnar 30% eða fleiri í 

stjórnendahóp byrji umræðan um að þær séu að taka allt yfir. Konur halda áfram að sækja 

sér hæfni og færni samkvæmt viðmiðum sem hafa færst til við hverja kynslóð, fyrst var 

það kosningaréttur, svo vinna utan heimilisins og menntun. En svo kom til umræðan um 

að formleg menntun væri ekki svo mikilvæg og að mati Silju er það bara tæki til að halda 

konum niðri þar sem þær eru búnar að metta hina formlegu menntun, markið er alltaf 

fært. Silja vitnaði í könnun um stöðu jafnréttismála á Íslandi þar sem mikill meirihluti tók 

undir að það vantaði upp á jafnrétti á Íslandi en varð þó ekki var við ójafnrétti á sínum 

vinnustað, þar sem fólk vill ekki viðurkenna að það sé verið að valta yfir það. Að lokum 

tók Silja fram að jafnrétti væri ekki áfangastaður heldur ferðalag og sagði stúlkum að taka 

ekki mark á því þegar þeim væri sagt að þær hefðu rangt fyrir sér.  

5.5 Dr. Sóley Sesselja Bender  

Sóley er hjúkrunarfræðingur að mennt og hefur starfað sem prófessor við 

hjúkrunarfræðideild Háskóla Íslands síðan 2009. Hún stofnaði fræðslusamtök um 

kynheilbrigði og barneignir. Rannsóknir hennar hafa snúið mest að getnaðarvörnum, 

þungunum meðal ungra kvenna, kynhegðun unglinga, frjósemi og ráðleggingum varðandi 

getnaðarvarnir. Hún var valin til að fjalla um fjölskylduáætlun, aðgengi kvenna að 

kynheilbrigðisþjónustu og hvernig ástandið er hér heima og erlendis.  

 Sóley var nefndarformaður um endurskoðun laga um þungunarrof (þá 

fóstureyðingar). Sóley lýsir því að það hafi upprunalega legið fyrir að konur ættu að hafa 

sjálfsákvörðunarrétt en það náðist ekki í gegn. Þá var málið sett í þriggja manna nefnd, 

sem öll var skipuð karlmönnum. Það fór í gegnum þingið 1975, en með því skilyrði að 

allar umsóknir ættu að fara í gegnum félagsráðgjafa og lækni þannig að það var alltaf 

einhver annar sem þurfti að gefa samþykki fyrir aðgerðinni. En nú er langur tími liðinn 

frá 1975 og mikið vatn runnið til sjávar varðandi réttindi og kynheilbrigðismál. Sóley 

komst svo að orði: „Í réttindi til kynheilbrigðis er réttur hvers einstaklings að taka 

ákvörðun um að eignast barn og takmörkun barneigna. Réttur til kynheilbrigðis byggist 

á almennilegum mannréttindum. Margar ungar stúlkur voru að þjást í allskonar 

samfélögum og rétti þeirra var fótum troðin.  Víða sé svo litið á að konur eigi bara að 

framleiða börn. Þú átt rétt að njóta öryggis varðandi þinn líkama, ekki einhver sem 

gengur á þinn líkama. Þú hefur rétt á að setja mörk í kynlífi o.s.frv. Þú átt ekki að vera 

þunguð á þeim tíma sem þú vilt ekki vera þunguð. Helmingur kvenna upplifi óráðgerða 

þungun.“ 

 Sóley hefur langa reynslu af því að byggja upp kynfræðsluefni fyrir unglinga og 

lýsti því hvernig það gengur fyrir sig, en lykilatriðin eru þekking, færni og viðhorf með 

því markmiði að ná fram breytingum á kynhegðun, að því leyti að fólk sýni meiri ábyrgð. 

Þessi inngrip geta skilað gríðarlegum árangri ef rétt er staðið að þeim, þau veitt í nægilegu 

magni, gagnvirk og kennd af fólki sem kann til verka. Vandamálið er að kennurum finnst 

þeir ekki hafa nægilega þekkingu á efninu og hún er ekki hissa á að kennarar misstígi sig 

á einhverjum tímapunkti þar sem námsefni verður fljótt úrelt. Sóleyju finnst bagalegt að 

kennarar fái ekki næga fræðslu til að standa undir efninu og að þetta sé viðfangsefni sem 

þarf verulega að bæta í okkar samfélagi. „Kynfræðsla snýst ekki bara um getnaðarvarnir 

og kynsjúkdóma, hún snýst um að þú takir góðar ákvarðanir, þú sért nógu sterkur sem 

einstaklingur að kunna að segja nei og já, kunna að vega og meta aðstæður. Kynfræðsla 

þarf að byggja upp þitt sjálfsöryggi.“ Sóley sagðist ekki hafa upplifað mikið af hindrunum 

á Íslandi af hálfu hins opinbera né annarra hagsmunahópa, en nefnir að í nágrannalöndum 

eins og Bandaríkjunum sé gífurleg fyrirstaða vegna íhaldsmenningar en þess vegna sé 

staðið að mörgum rannsóknum þar á sviðinu til að byggja upp betri þekkingu um gildi 

kynfræðslu. Það skiptir máli hvernig samfélagið ætlar að eiga við ungt fólk og hún telur 

Holland til dæmis gera það vel. En það er möguleiki að þessi málaflokkur verði alltaf 

feimnismál að einhverju leyti.  

 Sóley tók fram að þegar getnaðarvarnarpillan kom fyrst á markað hafi það verið 

mikið fagnaðarefni fyrir konur því áður voru þær mögulega undirlagðar af barneignum, 

en með pillunni varð mikið frelsi til að ákveða hvenær þær vildu eignast börn og þá 

minnkaði ungbarna- og mæðradauði. Sóley tók fram að pillan væri mikilvægt 

stjórnunartæki fyrir konur sem ráði því hvort þær taki pilluna eða ekki. Hún sagði líka frá 

því að samkvæmt rannsóknum hefur komið í ljós að ef það væri til getnaðarvarnarpilla 

fyrir karlmenn þá myndu konur samt frekar vilja halda í stjórnina því þær myndu ekki 

treysta körlunum. Sóley nefndi að hún hafi fengið pör til sín í ráðgjöf hjá Landspítalanum 

þar sem karlmaðurinn lýsi því yfir að hann ætli að axla ábyrgð þar sem kona hans hafi 

borið hana lengi. Ófrjósemisaðgerðum hefur því fækkað hjá konum í íslensku samfélagi 

og karlar hafa tekið við keflinu. Þarna taka karlmenn í íslensku samfélagi virkan þátt í að 

koma til móts við konurnar. Varðandi getnaðarvarnir erlendis ræddi Sóley um alls konar 

erfiðleika sem geta komið upp í fátækari löndum, ef konur eru til dæmis ekki læsar getur 

verið erfitt að gefa þeim pilluna með leiðbeiningum til að fylgja eftir heima og einnig 

getur það verið hluti af velferðarkerfi samfélaganna að eignast börn til að hugsa um 

foreldrana á elliárunum.  

5.6 Dr. Sunna Kristín Símonardóttir  

Sunna er nýdoktor og aðjúnkt í félagsfræði við Háskóla Íslands. Doktorsverkefni hennar 

fjallaði um orðræðu í heilbrigðisgeiranum um foreldrahlutverkið, mæðrun og feðrun. Hún 

var valin til að vera með til að ræða undirliggjandi félagslegar kenningar í 

foreldrahlutverkunum sem hafa áhrif á löggjöf og samfélag.  

 Sunna sagði að það væri grundvallarmunur á því hvernig við horfum á hlutverk 

mæðra og feðra og að það stafi af sögulegum arfi að móðirin sé aðalumönnunaraðilinn 

og faðirinn velviljaður aðstoðarmaður og skaffari sem komi ekki almennilega inn í 

umönnunarhlutverkið fyrr en barnið sé orðið 2-3 ára. Sunna tók fram að samkvæmt 

hennar rannsóknum væri hefðbundnum kynjahlutverkum viðhaldið í orðalagi í 

upplýsinga- og fræðsluefni handa nýbökuðum foreldrum þar sem móðirin eigi að hafa 

barnið á brjósti og aldrei vilja fara frá því. Þær konur sem hverfa frá þessu mynstri geta 

upplifað sig sem gölluð eintök á meðan feður geta frekar valið hvaða leið hentar þeim. 

Konur geta því upplifað meiri pressu í móðurhlutverkinu og það ríkir fastmótuð 

staðalímynd um hvað felst í því að vera góð móðir, eins og að vera á réttum aldri, ekki 

fötluð, helga sig barninu sínu fullkomlega, vera vel til höfð o.s.frv.  

 Sunna tók fram að foreldrahlutverk væri ekki líffræði heldur félagslegt, en dró 

samt ekki úr mikilvægi þess og tók dæmi um að ef kona ættleiðir barn koma 

ástarhormónin alveg jafn mikið fram. Foreldrahlutverkið er alltaf spegill á samfélagið, til 

dæmis hvað varðar kynjajafnrétti og ábyrgð. Ef annað foreldrið er meira í 

foreldrahlutverkinu en hitt þá lærir viðkomandi meira inn á hvernig á að hugsa um barnið 

og það getur verið erfitt að brjóta upp þetta mynstur.  

 Margar konur fá lífsfyllingu og gleði í gegnum móðurhlutverkið en það hefur samt 

áhrif á framgang í starfi og samfélaginu, óháð landi. Það kemur pressa báðum megin frá 

að standa sig í vinnunni og heima, mun frekar en á karla. Sunna komst svo að orði: „Það 

sýna allar rannsóknir að kulnun er miklu algengari hjá konum, en það er mikil einföldun 

að segja að kulnun beinist bara að vinnunni. Kulnun lýsir sér þannig að fólk upplifir að 

það geti ekki haldið öllum boltum sem þeim er gefið á lofti, en við setjum síðan fleiri bolta 

í hendurnar á konum, heldur en körlum.“ Sunna tók fram að atvinnuþátttaka kvenna á 

Íslandi væri mjög há en skipulagskrafan um að vera verkstýran heima fyrir lenti oft á 

þeirra herðum. Þær væru líklegri til að vera í lægra starfshlutfalli, ekki vegna þess að þeim 

finnist ekki gaman að vinna eða vilji fá minna borgað, heldur vegna þess að þær bera svo 

mikla ábyrgð á heimilinu. Þetta hefur þannig margvísleg áhrif á stöðu kvenna á 

vinnumarkaði, ábyrgð þeirra, lífeyrisgreiðslur o.fl. Sunna lýsti því að henni fyndist 

foreldrahlutverkið vera samfélagslegt verkefni. Hún sagði hafa orðið slæma þróun 

undanfarna áratugi, þar sem einstaklingshyggja hefði haft áhrif á að við værum komin 

burt frá hugmyndinni um að það þurfi heilt þorp til að ala upp barn. Það þurfi því, og það 

sé þjóðfélagslega hagkvæmt, að styðja við öflug kerfi eins og fæðingarorlofið, sem hún 

nefndi að væri mikilvægt að foreldrar skiptu jafnt á milli sín til að gagnkynhneigð pör 

losni við pressuna sem fylgir þeirra kyni. Leikskólakerfið er mikilvægasta kerfi sem við 

getum ímyndað okkur og mikilvægt að muna stöðu kvenna áður en leikskólakerfið kom. 

Hún nefndi að margir foreldrar hefðu upplifað það að þegar eitthvað kæmi upp á í 

skólanum væri alltaf hringt í mömmuna, en sumir skólar séu þó með jafnréttisstefnu um 

að skipta því á milli að hringja í mömmu og pabba, enda jafn eðlilegt að faðirinn sé inni 

í öllu. Sunna tók fram að rannsóknir sýndu að þó pör hefðu jafnrétti að leiðarljósi í sínu 

parasambandi yrði skipting verka íhaldssamari en áður þegar barn kæmi til sögunnar. 

Sunna sagði að lokum að það skipti máli að við værum meðvituð um jafnrétti og að 

meðvitund um það byrjaði snemma. Þessi litlu börn yrðu einn daginn fullorðin og þeirra 

viðhorf myndu fylgja þeim út í lífið.   

5.7 Samantekt  

Það var mikill samhljómur meðal viðmælenda um að sumir hlutir hefðu yfirgripsmikil 

áhrif á jafnrétti kynjanna, eins og fjölskylduvænar stefnur, sérstaklega jafnt fæðingarorlof 

milli foreldra og leikskólar á viðráðanlegu verði. Viðmælendur voru sammála því að þetta 

ætti stóran þátt í því að konum varð kleift að taka á sig meiri ábyrgð á vinnumarkaði og 

jafna skiptingu milli foreldra í einkalífi og atvinnu. Einnig var áhugavert að sjá að 

samstaða milli kvenna – þá kvenfélaga á Kvennafrídeginum, femínistafélaga í 

framhaldsskólum og alþjóðlegra kvenfélaga er eitthvað sem er tímalaust og hefur verið 

mikil burðarstoð innan kvennabaráttunnar.   

6 Miðlunarleið  

Útvarp sem miðill hefur þróast mikið síðastliðna öld. Fyrsta útvarpsfrumvarpið til að 

hefja útvarpsrekstur á Íslandi var lagt fyrir Alþingi árið 1924 en þjónustan var svo dýr að 

fáir höfðu efni á því (Ísidór o.fl., 2012). Hröð tækniþróun hefur átt sér stað eftir tilkomu 

internetsins á tíunda áratug síðustu aldar og hefur aðgengi að internetinu aldrei verið 

auðveldari en eftir að snjallsímar komu á markað. Með þeim getur eigandi símans komist 

tafarlaust á internetið og má segja að manneskjan hafi litla tölvu í lófanum. Með tímanum 

urðu smáforrit (e. app) vinsæl og þá einna helst samfélagsmiðlar og afþreyingarefni. Nú 

geta einstaklingar nálgast útvarps- og hlaðvarpsþætti með nokkrum smellum og skráð sig 

sem áskrifendur að efni og fengið skilaboð þegar nýr þáttur er aðgengilegur.  

 Vinsældir hlaðvarpsins hafa aukist gífurlega á síðastliðnum árum, en samkvæmt 

tölfræði frá apríl 2021 kemur fram að reglulegum hlustendum hefur fjölgað talsvert frá 

2007 til 2020, en rúmur helmingur þjóðarinnar hlustaði á hlaðvarp 1 sinni eða oftar í 

mánuði árið 2020. Kynjahlutföllin eru nánast alveg jöfn, en hins vegar má sjá aldursmun 

á hlustendum þar sem yngri kynslóðin hlustar oftar á hlaðvörp en eldra fólk. Af þeim sem 

eru 65 ára og eldri hlusta 76,1% aldrei á hlaðvarp, samanborið við 16,6% af þeim sem eru 

18-24 ára. Áhugavert er að sjá að flestir sem hlusta reglulega á hlaðvörp eru með 

háskólagráðu eða meiri menntun í farteskinu, miðað við þá sem hlusta sjaldan eða ekki á 

hlaðvörp. Það má gera ráð fyrir því að það stafi af því að mörg vinsæl hlaðvörp eru 

fræðileg og/eða viðtöl við fólk með sérþekkingu. Fólk velur sér yfirleitt hlaðvörp út frá 

áhugasviði, hvort sem það er saga, pólitík, fótbolti eða sakamál. Vegna þessara vinsælda 

hafa margar stofnanir og fyrirtæki tekið upp á því að miðla starfsemi sinni eða boðskap í 

gegnum hlaðvörp og spretta þau upp núna einsog lúpínur og er flóran því mikil.  

Vegna þess hve mörg hlaðvörpin eru þá er breytilegt hvernig röðun þeirra er og 

topp 10 hlaðvörpin breytast nær vikulega. En meðal vinsælla hlaðvarpa á Íslandi 

síðastliðin ár er til dæmis Í ljósi sögunnar með Veru Illugadóttur, þar sem hún fjallar um 

tiltekinn sögulegan atburð í hverjum þætti; frásagnarstíllinn er sem einleikur og 

Ríkisútvarpið (RÚV) er framleiðandi (Í ljósi sögunnar, 2021).   

6.1 Framkvæmd 

Valið var að miðla efninu í gegnum hlaðvarp þar sem vinsældir þess miðils hafa aukist 

verulega síðastliðin ár og sérstaklega meðal ungs fólks. Miðillinn er sígildur, auðveldur í 

framkvæmd og aðgengilegur fyrir alla sem hafa aðgang að internetinu og/eða eru með 

snjallsíma. Meðan á vinnslu þessa verkefnis stóð gekk faraldurinn Covid-19 yfir 

heimsbyggðina og voru oftar en ekki samkomutakmarkanir á landinu þannig að ekki var 

hægt að fá einstaklinga í viðtal í stúdíói. Þess vegna voru öll viðtölin tekin upp í gegnum 

fundaforritið Zoom, sem hafði mikið um að segja að þessi ákveðni miðill var valinn frekar 

en annar sem myndi krefjast þess að vera í meiri nálægð við annað fólk. Að öðru leyti 

hefur höfundur mikla ánægju af hlaðvörpum og samfélagslegri umræðu við sérfræðinga 

og aktívista sem hafa áhugavert sjónarhorn fram að færa, og hafði áhuga á að vera 

millivegur til að miðla áfram þeirra boðskap.  

Helsti markhópur hlaðvarpsins er ungar konur á aldrinum 15-45 ára, óháð kynhneigð og 

búsetu. Fyrsta viðtalið var tekið þann 11. nóvember 2020, við Silju Báru Ómarsdóttur. 

Höfundur sendi fyrirfram spurningar og umræðupunkta á viðmælendur með það að 

markmiði að þeir gætu ígrundað spurningarnar svo að svörin væru dýpri. Síðasta viðtalið 

var tekið við Sóleyju S. Bender þann 20. apríl 2021. Í ferlinu komu upp ýmsir 

ófyrirsjáanlegir hnökrar, svo sem veikindi, frestun og viðtal sem var dregið til baka eftir 

að það var búið að taka það upp.  

6.1.1 Þættirnir  

Ákveðið var að útbúa þrjá þætti sem byggja á rýniviðtölum sem höfundur tók vegna 

gagnavinnslu. Tveir þáttanna eru viðtöl við fræðimenn, þær Silju og Sunnu, en þátturinn 

með Sigrúnu er viðhorf kvenmanns úr atvinnulífinu. Á mynd 18 má sjá hugmynd að 

grafík, hannaðri af höfundi, til að nota við dreifingu. Ung tónlistarkona að nafni 

Ragnhildur Veigarsdóttir lánaði höfundi stef fyrir hlaðvarpið.  

 

Þáttur 1 – Silja „Ekki femínísk útópía, nema í svona kaldhæðnum tón“. Silja Bára er fyrsti 

viðmælandinn en það viðtal er af meira af almennum toga heldur en hin og er því tilvalið 

til að opna seríuna.  

Þáttur 2 – Sunna „Foreldrahlutverkið er alltaf spegill á samfélagið“. Annar þáttur er 

viðtal við Sunnu, en þar er fjallað nánar um foreldrahlutverkið á fræðilegum grundvelli.  

Þáttur 3 – Sigrún „Þú ert ekki að fara í chicken við maka þinn“. Tengist þætti númer 2 

með Sunnu, en nú er sjónarhornið frá atvinnulífinu.  

 
Mynd 17. Hlaðvarpsmynd. 

7 Niðurstöður 

Markmið þessarar greinargerðar var meðal annars að bera saman ýmis gögn til að gefa 

heildstæða mynd af því hvar Ísland sig í jafnréttismálum á alþjóðavísu, hver raunupplifun 

íslenskra kvenna er og skýra fræðilegan bakgrunn fyrir meðfylgjandi útvarpsþætti. Þegar 

litið er yfir gögnin þá leikur ekki vafi á því að jafnrétti í Vestur-Evrópu er meira en gengur 

og gerist á alþjóðavísu. Vestur-Evrópa er þó smár heimshluti, og þá sérstaklega norrænu 

löndin og Ísland, og fá því ekki margir að njóta góðs af þessu kerfi. Eins og Brynhildur 

nefnir í viðtali sínu tengja margar erlendar konur ekki við stöðuna sem íslenskar konur 

hafa, þar sem þær eru nú að berjast fyrir réttindum sem náðust í gegn á Íslandi fyrir 

mörgum árum. Dæmi um þetta er til dæmis launað fæðingarorlof, en íslenskar konur vilja 

ekki missa af þessu tækifæri eins og Sigrún nefndi í sínu viðtali þar sem hún vildi ekki 

vinna í Bandaríkjunum eftir nám. Því er hægt að álykta að Ísland hafi hingað til náð 

góðum árangri í jafnréttismálum samanborið við önnur lönd og heimssvæði. Þó er enn 

ýmislegt athugavert við stöðu mála hér á landi og margt sem þarf að gera betur. Það þarf 

sterkari sókn í einkageiranum, s.s. að hafa konur sem stjórnendur. Yfir höfuð skiptir máli 

að stjórnendur forgangsraði því að búa til pláss fyrir ólíka hópa samfélagsins, og það 

skiptir máli óháð kyni. Þar sem karlmenn eru yfirleitt ofar í valdastöðum samfélagsins þá 

skiptir máli að þeir taki mikilvæg skref til að styðja jafnrétti í orði og verki. Það sama 

gildir um þingsæti og þau sem eiga sæti í löggjafarvaldinu. Það er reyndar hálf ótrúlegt 

hversu mikið vantar upp á að opinber þjónusta endurspegli samfélagið nægilega vel, þar 

sem yfir helmingur sitjandi fólks á Alþingi (2017-2021) er karlmenn. Það er ekki þar með 

sagt að karlmenn séu andsnúnir jafnrétti, þvert á móti, en staðreyndin er sú að þrátt fyrir 

allan þann góða vilja sem þeir margir hverjir búa yfir þá er hann aldrei sterkari en 

reynsluheimur kvenna og það skiptir máli að rödd kvenna og saga fái góðan hljómgrunn 

í lagasetningu. Er það niðurstaða sem kom fram þvert á gögnin. Helstu hindranir fyrir því 

að jafnrétti geti náðst að fullu eru fyrirfram gefnar hugmyndir um kynhutverk sem 

endurspeglast á hinum ýmsu sviðum í samfélaginu, eins og Sunna hefur bent á í 

rannsóknum sínum á foreldrahlutverkinu. Sá félagslegi vinkill getur verið gífurlega 

sterkur og oft reynir fólk ekki einu sinni að uppræta hann vegna þeirra ógnar að tapa 

einhverju.  

 Mikil sókn átti sér stað í kjölfar #MeToo byltingarinnar og hefur árangur náðst í 

þeim málum. Lög nr. 150 þurfa samt sem áður að vera skýrari og brotaþola í hag, en 

núverandi lög eru arfur þess þegar feðraveldið var og hét, og er engan veginn hlaupið að 

því að gera kerfislegar breytingar. Samfélagið breytist vanalega hraðar en lög og stefnur. 

Nú hefur íslensk og norræn jafnréttisbarátta náð svo langt að sjónum hefur verið beint að 

kynhlutverkum í samfélaginu og þau heftandi og neikvæðu áhrif sem þau hafa. Mikil 

vitundarvakning hefur orðið um þátttöku karlmannsins á heimilinu og þá hugrænu byrði 

sem fylgir ólaunaðri vinnunni þar. Unnið er að því að efla kynjafræði á unglingastigi í 

skólum, bæði 8-10. bekk og menntaskólum. Höfundur getur vottað það af eigin reynslu 

að kynjafræði er gott verkfæri fyrir einstaklinga til að líta í eigin barm og læra betur að 

staðsetja sig í heiminum.  

 Það er ekki hægt að segja að Ísland sé í raun og veru sú jafnréttisparadís sem oft 

er talað um, en þó er ýmislegt sem Ísland stendur framar í en önnur lönd. Það gefur þó 

einungis til kynna hvað þau lönd lifa við bagalega stöðu, frekar en að Ísland skari 

sérstaklega fram úr.  

 Vinna við þetta verkefni hófst veturinn 2020 og snemma kom í ljós að gögn 

úreltust hratt. Stór frumvörp voru samþykkt og nýir alþjóðalistar gefnir út á 

vinnutímanum. Samfélagið er í stöðugu flæði og ný baráttumál spretta upp nær daglega í 

umræðum á netinu. Það hefði verið áhugavert og styrkt greinargerðina betur að fá konur 

af erlendum uppruna í viðtal, en því miður féll eitt slíkt viðtal úr gögnum vegna 

ófyrirsjáanlegra ástæðna. Það er þó tilefni til frekari rannsókna og umræðu að skoða 

reynsluheim svokallaðra nýrra Íslendinga og þeirra sem hafa tvíhliða reynslu af því að 

búa á Íslandi og öðru ríki. Í kjölfar Covid-19 og með tilkomu aukinna náttúruhamfara 

skiptir máli að gleyma ekki mikilvægi kvennabaráttu og lýðræðis. Ef við gleymum 

jaðarsettum hópum mun það hafa neikvæð áhrif á okkur öll. Byggjum upp samfélag þar 

sem við hugsum vel um hvert annað, því það er veröld sem ég vil.  

